
       SADAUKARWA 
Littafin AMINA sadaukarwa ne ga duk makaranta littattafan TAKORI. Wadanda na sani da wadanda bansani ba. Ina son ku, ina alfahari daku. Allah ya kara zumunci. 

           GARGADI 

Ba’a yarda a karanta ko a rubuta littafin nan a kowacce kafar sadarwa ba, gidan radio da sauransu ba tareda izinin marubuciyar sa ba. Yin hakan zai jawo gurfana a karkashin shari’a insha Allahu.

            TUNASARWA

Ba labarin wani ko wata nawa bane, kirkirarren labari ne don fadakarwa da nishadantar da mai karatu. A guji zargin cewa anyi ne don wani ko wata. AMINA kirkirarren labari ne.

         SHIMFIDAR LABARIN 
Yayi missing flight dinsa ne mai zuwa Abuja ba da son ransa ba.

Ashe da rabon zai ga bacin ran da bai taba shiga kwatankwacin sa ba.

Ta danna madannin kararrawar dake jikin bango ta kiran ma’aikatan gidan, nan da nan mutum biyu suka zo, samari ne guda biyu masu share-share da goge-gogen gidan, ba wanda bai wuce shekaru ashirin a cikinsu ba.

“Ku dauketa ku kaita ‘toilet’ kuyi mata wanka, ku cire mata ‘pampers’ dinnan tun dakin bai soma wari ba”.

 Matasan biyu suka dubi juna kamar masu yin shawara, ta galla musu harara “ko bazaku yi bane?” Da sauri suka ciccibo yarinyar, daya ya riko kai daya ya riko kafafunta sukayi bandaki da ita, suka tube ta suka cire ‘pampers’ zasu soma wanke ta.

Kamar wanda aka jefo ya shigo babu zato babu tsammani. Yana so ya gaya mata jirgin ya tashi ya barshi sakamakon wasu muhimman baki da yayi suka tsaida shi. Saidai ya jira na yamma insha Allah. 

Idonsa bai sauka akan komai ba sai kartin maza kabilu rike da Amina sun tube ta, idanunsa suka kada sukayi jawur, zuciyarsa ta rika wani irin tafarfasa, hakan bai sa yayi magana cikin fada ko bacin rai ba, a sanyaye ya zuba mata ido na ‘yan dakiku  kafin ya soma magana.

“Maza balagaggu kika sa suka tsiraita ‘ya ta haka? ‘Yar tawa kwalli daya Lailah?? Ban yi zaton ko auren kiyayya kika yi dani ba Lailah bazaki iya taimakawa mara lafiya marainiya ba! 

Kina nufin su sanya hannu a (private part) din diya ta? Ban taba dukan mace ba, bana fata in fara a kanki, kije duniya ce, kuma in gaya miki wannan yarinyar ta fi mun duk abinda na mallaka da rayuwar baki dayanta. Kisa a ranki kema mace ce, kuma zaki haifa, baki san yaya kaddara zatayi da abinda kika haifa ba kina raye ko bakya raye”.

Kallo daya ya yiwa ma’aikatan suka  saki ‘pampers’ din da suke cirewa suka yi waje. Cike da addu’a a zukatansu, kada Allah yasa wannan ya zamo sanadin hanyar abincinsu. Suma sun ji umarnin da aikin da aka sanya sun ‘odd’ to amma meye laifinsu? Salin-Alin suka fice.

Da sauri ya wanke Amina da kansa yayi mata wanka da soso da sabulu mai kamshi, ya nado ta cikin shawul ya fito da ita. Ya shafe ta da vaseline ya sanya mata sabuwar ‘pampers’ da sababbin riga da siket masu kyau. Sannan yayi waya kicin a kawo masa ‘tea’ da ‘pancake’.

Da kansa ya rinka baiwa Amina a baki wani na shiga wani na dawowa yana goge mata har ta koshi ta ture. Jiki ba kwari Laila ta wuce don ganin yadda yayi kamar babu ita a dakin. Bata taba tsammanin zai dawo a yau ba sai bayan kwana uku kamar yadda ya ce. Ta kulla a zuciyar ta ko ‘cangal’ bazata yiwa yarinyar ba har ya dawo. 

Maganganun da ya gaya mata ba su ta zata ba, tafi zaton dan banzan duka daga gareshi yadda ta lura yana son yarinyar tasa. Kafafunta ba kwari ta nufi dakinta. 

Ya sumbaci Amina a goshinta ya mayar da ita ya kwantar ya gyara mata pillow, ya fito falo ya jibgu a kujera mai tsananin taushi. Ya kai hannun damansa ya dafe kzźansa dake tsananin sarawa. Ji yake dan son da ya fara yiwa Lailar na ‘decreasing gradually........(raguwa a hankali). Zufa ta shiga karyo masa, da ya tuna kalami na karshe na uwar Amina.....

“Ka kara kula da Amina, ba don na raina kulawarka gareta ba, she will need extra more...”.

Yess! Tana bukatar karin kulawa, kuma zata samu insha Allah in har ina raye kuma kudi suna da amfani zata samu kulawa. Da gaske kula da ‘ya mace sai mace. Na lura matar nan son kashe min Amina tayi ko abinci bata bata ba har karfe biyu na rana. Kuma tasa maza su tozarta ta ba don Allah ya dawo dani ba.

Ya san muddin ya gayawa Hajiyarsa wannan abun cewa zatayi zata dawo ta kula da jikarta. Bayan yanzu ta fara samun nutsuwa a gidan mijinta da nata koshin lafiyan, hankalinta ya tsaya waje guda. Zaiyi ‘finding solution (nemo mafita) da kansa.

Babu wanda ya fado masa a rai sai tsohon abokinsa Dr. Usman Turaki. Consultant a asibitin koyarwa na Tafawa Balewa teaching hospital.

Tare sukayi sakandire, sun shaqu sosai a wancan lokacin, yanayin karatu a gaba ya raba su, kowa da jami’ar da ya wuce da fannin da ya zaba.

A take ya zakulo lambar Dr. Turaki,  ta jima tana kara kafin matarsa ta daga. Abinda tace shine “Doctor is on call. A gida ya bar wayarsa” “ok. Please da ya dawo kice ya kira ni da wannan no.din. Ma’arouf Ji-qas ne”.  “Insha Allah zan gaya masa” 

          “nagode agaida yara” 

“zasu ji. Allah ya tashi kafadun Amina”.

Ji yayi kamar ta yi masa addu’ar Allah ya sanya shi a aljannah. Wato komai na dan siyasa baya buya. Kamar kasawa ake a faranti ana terere da shi. Kowa yasan yana da ‘ya mara lafiya. 

Dr. Turaki na komawa gida matarsa Zainab ta isar masa da sakon abokin nasa, ko abinci ta kasa bari ya ci. Balle ta barshi yayi wanka, amma tayi kokari ainun wajen boye azarbabinta da murnarta na yau ta yi magana da Ji-qas. Tauraron taurari a wurin al’ummar Bauchin Yakubu.

“Zan kirashi gobe dana shiga ‘office’

“Haba kai kuwa Baban Aadil, ka kirashi yanzu mana muji menene? Ka sani ko kujerar Makkah  ce?” Dr. Turaki ya tuntsire da dariya, 

“Zainab mai idon cin naira, ki bari Allah ya bashi kujerar Bauchin, Makkah kinje kin dawo insha Allahu”.  

Ita dai Zainab ba haka ta so ba, ta so ya kirashi tana zaune taji kwaf!  Ko samu ne.

Kamar yadda ya cewa matarsa, yana shiga ofis washegari ya bude tagogi Ji-qas din ya fara kira.

A lokacin yana baiwa Amina ‘golden morn’ ya dakatar ya daga kiran Turakin.

“Sai yanzu kaga damar kira na?” “Afuwan Yaa Maulaaya, lokutan likita a kididdige  suke” yayi murmushi, ba raha ya kira shi suyi ba kamar da, da ya bashi amsa don haka kai tsaye ya zarce da gaya masa makasudin kiran.

“Akan ‘yar ka Amina ne. Mun bar gadon asibiti don dukkannin mu ba zamu iya ba ni da Hajiya, saboda wasu muhimman uzurirrika musamman ni da yanayin rayuwata ba na tsuguno bane a wuri guda. Sai na tsaya nayi tunani akan abinda yafi kawai inyi ‘hiring professional’. 

Ina son hayar (physiotherapist) da zata cigaba da baiwa Amina (treatment) a gida da kula da komai nata bilhaqqi, zata bar aikinta na asibiti ta zauna da Amina a gida ta cigaba da kula da ita tsahon shekara daya mu ga abinda Allah zai yi. 

Zan ninka mata albashin data ke karba a asibiti sau hudu a kowanne karshen wata. 

Saidai Turaki ba kowacce ba, shi yasa ma na biyo ta kan ka ban bi ta kan likitocin Amina ba. Ina son wadda akwai sanayya ta sosai a tsakaninku, ka yarda da ita, ka yarda da tarbiyya da amanar ta. Mata tsoro suke bani Turaki. In kana da kudin da zaka basu babu mai zama da kai tsakani da Allah. Yau na firgita na tsorata da al’amarin mata yadda baka zato.  Sun karya min zuciya sun kara sa ni kewar Mahaifiyar Amina. Mata irin ta tsiraru ne a cikin al’umma.”

Dr. Usman ya ja numfashi, babu wadda ta zo masa a rai sai likitar da ya raina da hannunsa, ya kwashe shekaru bakwai zuwa takwas tare da ita, ya lakanci dukkan halayen ta; Dr. Amina Mas’ud  Shira!

Dukkan  suffofin da Ma’arouf ke so (proffessional) din ta kasance dasu Amina ce ta mallake su. A dai likitocin wannan bangaren nasu (physiotherapy) da ya sani a duniya. 

“AMINA MAS’UD SHIRA!”

Ya furta da sauti mai dan kauri  (husky) kuma a hankali, kamar a zuciyarsa ya fada,  Ma’arouf din ma bai ji sosai ba. 

“wacece haka?”

Suna ne na likiciyar data dace da komai daka ambata ne. Dalibata ce, ni na raine ta, physiotherapist ce”.

“Ka yarda ta hada duk abubuwan dana lissafa a sama?” “har ma ta zarta. Proffessional ce data san kan aikinta at a very young age.  

Bayan lakantar aikinta harda baiwa cikin al’amarin ta. Ta karbi ‘award’ shekarar baya na ‘Best Physiotherapist in Africa’. Sannan ‘yar babban gida ce, by saying this, ba ina nufin gida na masu kudi ba a’ah, gidan tarbiyya da mutunci. Ka fahimce ni? ”.

“Na fahimta. Ka yi mata magana toh. Cewa zan dauketa kwangila na tsawon shekara daya in bata da aure. Ta kula min da mai sunanta paralysed diya ta. Zan ninka mata albashin ta sau hudu in ta amince. Duk karshen mako sai ta tafi gida, nikuma zan maida kwana biyun lokutan zamana da Amina in cigaba da kula da ita har ta dawo....” “.......excuse me please....” Turaki ya katse shi da wani irin tune mai kama da tun zura a muryar sa, “meye amfanin matarka idan har bazata iya kula da abinda ka haifa ba ko da na kwana biyu a sati?”

Murmushi yayi, zuciyar sa ta hasko masa yadda karti biyu suka tube Amina a bandaki a bisa umarnin Laila, tana gefe toshe da hanci, idanunsa suka wani irin rine sukayi jajawur  da kyar ya bashi amsa.

“Ban aureta don in sa ta jinya ba. Yaushe zaka yi magana da likitar?

“lallai” Inji Dr. Turaki. Ya san zurfin cikin Ma’arouf din bazai barshi ya zurfafa zancen ba, haka Allah ya halicce shi, amma jikinsa ya bashi akwai wata a kasa. Ya kyale zancen shima ya bashi amsa. 

“insha Allahu gobe. Yau tana off. Sannan sai ka dan tsahirta ta rubuta (leave without pay) that’s in har ta amince kenan. Zanyi kokari a bata  (leave) din don ba kowa ake baiwa ba. In kuma bata amince ba sai mu nemi wata....” “no please. Ita kadai na aminta da. Idan bata amince ba I will find another solution”. “Jikina yana bani zata amince saboda tana ganin girma na kuma bata yi auren fari ba”.

Da wannan suka kawo karshen tattaunawar tasu.

                     ****

Dr. Amina Mas’ud tana (ward round ) ranar Litinin da safe aka aiko wata nos ta gaya mata Dr. Turaki na kiranta in ta gama abinda take yi. Ta amsa da “toh” a zuciyarta tana fadin ‘this is not his habit (wannan ba dabi’ar sa bace)  kebewa da mata, ko kiran likita yana tsakiyar aiki. It must be important. Kwana biyu basu zo aiki ba saboda ‘election’ (zabe), bayan zabe kuma taje kauye gaida Baffanninta  ta kwana biyu, don haka yau tanada aiki da yawa zai shiga lokacinta gaskiya. 

Ta cigaba da zagaya marassa lafiyarta daya bayan daya tana rubutu a files dinsu bayan ta yi musu tambayoyi har ta gama. Sannan ta nufi ofishin consultant din nasu.

Da sallama ta bude kofar ya amsa sannan ta shiga, 

“have a seat please Dr. Amina”. 

Ta zauna, sannan ta gaisheshi. Ya amsa cikin sakin fuska sannan ya dora bayani.

“Nasan kinsan Engnr. Ma’arouf Ji-qas ko? Ba sai na gabatar dashi a gareki ba?”

“Na fara sanin shi a bakin Yayana Ilya,  na sanshi a kafafen yada labarai tun yana dan majalisa, na kara sanin shi shekaranjiya waccan as the elected governor (matsayin wanda ya lashe kujerar Gwamna). Ka ga kuwa na san shi da yawa. Har kuri’a saida Ilya ya tattagemu muka je muka sa masa nida Goggona. 

An shaideshi da cewa mutumin kirki ne. That’s all I know about him. Bayan wannan bansan komai da ya dangance  shi ba”.

“Da kyau. Kin taba sanin yana da (paralysed daughter) mai shekaru biyar?”

“gaskiya bansani ba. I know nothing concerning his personal life (bansan komai na kebantacciyar rayuwarsa ba. Maybe Ilya ya sani, sabida shige-shigensa da bin kwakkwafinsa a kansa”,

Usman Turaki yayi murmushi. 

“To shine yake neman wani taimako daga gareki.... kodayake ta wani fannin baza’a kirashi taimako ba tunda aikinki ne ya gaji hakan, kuma abu ne da ba kyauta zaki yi shi ba. You are on your proffession. Yana so ki koma gidansa da zama ki cigaba da bawa yarinyar sa (treatment) da asibiti ke bata zuwa shekara daya mu ga abinda Allah zai yi. Kinsan dai yadda (paralysis) yake ba abu ne da za’a ce ga ranar tashi ba tunda bashi da kayyadadden lokaci. Yayi alkawarin ninka miki albashin da kike karba daga gwamnati sau hudu a kowanne wata. Duk (weekend) zaki tafi gida ki dawo Monday. 

Na yarda da kwarewar ki akan aikinki da sadaukarwa. Shiyasa na zabo ki cikin dubu. A ganina wannan wata hanyar samun alkhairi ce mai dimbin yawa gareki da iyayen ki. Amma zamu baki gajeren lokaci kiyi tunani ki kuma nemi amincewar iyayenki daga yau zuwa gobe saboda  hakan ya bukata, yaya kika gani?”

Amina ta nisa. Tunda ya fara magana bata katse shi ba. Ba rayuwa a ‘government house’ ne abinda ya dadata da kasa ba a’ah, kudin nan da za’a ninninka a bata wadanda in a asibiti ne sai tayi shekaru tana Tarawa,  ba kuma amfanin kanta zatayi dasu ba, burin data dade dashi akan Goggonta zata cika dasu ta huta tarin data soma tun fara aikinta mai bata lokaci da cin rai,  har yau kuma bata tara kwatan abinda take son tarawa ba tunda ba wani dadewa tayi da fara aikin ba, gaskiya ilmi mai zurfi yayi a rayuwa don har abada bazaka daina cin moriyarsa ba. Allah yasa Goggon ta amince.

                    ******

Amina da Goggonta, tareda Inna Zulai Babar Ilya kuma aminiyar Goggon, da Goggo ta kirawo don ta taya ta jin wannan almara ko kuwa rashin kan-gado da Amina tazo mata da shi.

“In banda rashin kan-gado irin naki Amina, ina hankali na zai kwanta kina kwance wani muhalli daban da nawa, alhalin nasan ban yi miki aure ba?” Goggo ta fada cike da damuwa, muryarta a sanyaye. 

Inna Zulai ta ce

 “Dama ace aurenki zai yi ne don ki kula da diyar da ya fi armashin ji”.

Amina ta jefawa Inna Zulai harara ta gefen ido, ganin tana tufksa tana kara warware  mata. Amina ta gyara zama.

Goggo akan aikina nake. Mune proffessionals din da ake ‘hiring’  har gida mu kula da mai lalurar  shanyewar barin jiki ‘if a person can afford (idan mutum zai iya biya). Sannan ban bar aikina na gwamnati ba za’a bada aro na na shekara daya ne in daina karbar albashin gwamnati in karbi na wadanda suka haye ni. Ki kwantar da hankalinki Goggo duk karshen sati zan taho gida in koma Lahadi da yamma. Sannan fa akwai matar aure a gidan. Kuma Goggo gidan gwamnati ya wuce duk yadda kike tsammani. Girmansa da fadinsa in ba kai ka nemi mutum ba ba abinda zai hada ku. Albashina za’a ninka sau hudu Goggo bada jimawa ba Allah zai cika min burin dana ke dashi akan ki. Ki barni nayi aikina Goggo in har kin yarda akan-kanki cewa kin bani tarbiyyya yadda ya kamata. Duk inda na shiga zan iya kula da kaina Goggo, zan nuna tarbiyyar da kika yi min da yardar Ubangiji bazan baki kunya ba. Hakan bazai yiwu ba ba tareda na samu goyon baya, kwarin gwiwa da albarkar ki ba Goggo.

Shekaru bakwai ina karatu a Jami’a wbaki taba samun wani abin Allah wadai daga gareni ba, sai don zan je aiki na shekara daya duk karshen mako ina tare da ke? Da zanyi hidimar kasa Gombe na tafi, duk baki nuna damuwa ba goggo sai wannan da muke cikin gari daya?”

Goggo ta nisa, “Amina mutane da halayen su canzawa suke kamar wahainiya in suka samu daular duniya, ina tsoron ki da shiga daular nan Amina kada halayen ki da tarbiyyar ki su canza...”.

Kafin Amina tace komai Ilya yayi sallama ya shigo. Amina ta gode Allah a zuciyar ta don ta tabbata mai taya ta wannan ‘battle (yakin) da wadannan dattijai masu tsoron duniya da abinda ke cikinta ya zo. Itama tana yarda da abinda suke hangowa kawai tana kare kanta ne don tana son yin aikin ko burin data ke dashi akan Goggo ya cika. Ba tana son yin aikin bane don taje taji dadin rayuwa ko makamancin hakan, zata cika alkawarin data taba yiwa Goggo ne tun tana kankanuwa.

 Goggon da bata yi karatun zamani ba, amma ta tsaya (against all odds) ta samar dashi gareta, ta cika mata burin ta, har gashi yau al’umma na amfana da ita, ya zame mata hanyar samun abinci na har abada, ya zama silar samun hanyar dogaro da kai a gareta.

Kullum ta dauki albashi cikin asusun ta sai ta tuna babanta, 

“Ina ma kana raye Baba? In rashin kudi ne yasa ka sha wahalhalun da ka sha a rayuwarka, yau ga kudin na samar maka bani da abinda zanyi dasu. Don haka zanyi komai da gumi na don Goggo taji dadi a karashen rayuwarta.

Ilya ya shigo ya zauna gefe “Wai me kuke tattaunawa ne ana gani na aka yi  wani gumm?”

Goggo bata tanka ba, don ta san shi sarai, muddin ya ji akan aikin wa ake wannan takaddamar Amina tayi nasara ta gama. Don kaifin bakinsa sai yafi na kowa. Inna Zulai da batasan hakan ba ta soma harhada masa dan abinda ta fahimta.

“wai Gwamna Ji-qas, ke son daukar Amina aiki ta kula da diyar sa mai shanyeyyen jiki, amma dole sai ta koma gidansa don ya rabo yarinyar daga gadon asibiti,  zai dinga ninka mata albashin ta na asibiti sau hudu duk wata. Goggo ta kasa amin......” Ilya ya kasa tsayawa yaji karshen zancen nan yayi tsalle ya dire yace “kan uban nan!  To shine kuka sa Dr. Amina a tsakiya kuna son yi mana sagegeduwa? To ke Amina yanzu wai me kike ce musu sun ki yarda? Goggo in wannan damar ta wuce Amina anya kin yiwa kanki adalci ganin irin wahalar da kika ci da jikinki, lafiyarki da aljihun ki  kamin Amina ta zama likita? In tambaye ku, ina ruwan Ji-kas da Amina don ya dauketa aiki cikin gidansa, ance muku bashi da mata ne ko manemin mata ne? To in silar hakan ne Allah zai baiwa Amina miji sai ku sa kafa ku shure alherin Allah? Kai ban taba jin Goggo kin bani takaici irin na yau ba, kin biyewa Inna Zulai kifin rijiya kuna ta bata yawun bakinku akan alherin da yazo har gida ya same ku.

Shin wai ance muku Amina itace kadai likitar kashi a jihar Bauchi? Don kun samu Allah ya zabo ta cikin dubu ya bata shine zaku tsaya kuna kasa ta akan faranti tana lallashin ku tana muku bayani kuna dojewa? Dr. Amina, adana yawun bakinki zai yi miki amfani a gaba, barni dasu. Ku gayamin duk abinda kuke gujewa na shigar Dr. Amina gidan gwamnati. .....”.

Amina banda dariya ba abinda takeyi, Goggo da Inna sun kirne fuska sai jifansa suke da harara. Shi kuwa ya kai hannuwa ya harde a kirji ya mike kafafu a dole jira yake su bashi amsa. Goggo tace.

“ Sannu uban mu.  Matse baku nan mu sai mu gaya maka abinda muke gujewa din na zuwan mace babu aure wani waje ta kwana”. Ilya ya gyara zama ya gyara murya.

 “A inda babu Uba, komai kankantar namiji Uba ne. Don haka ni Ilya uban Amina, na amince diya ta Dr. Amina taje aiki gidan Engnr. Ji-kas. 

Da take kwana a asibiti binta kuke? Kai ni ba don kar ace nayi rashin kunya ga Iyaye ba da sai ince ban taba ganin gidadawan mutane irinku ba. Ana kiranku gidan Gwamnati kuna cewa ba zakuje ba....”.

Goggo ta dauki kwanon silva a gefenta  ta jefe shi da shi, Inna Zulai data fi kusa dashi ludayi ta kaiwa bakinsa ya kauce. Amina tace “haba Yaya Ilya, maimakon ka gyara ka tayani lallashin su duk ka kara damalmala al’amarin. Goggo kuyi hakuri, nidai na gaya muku akan aikina zan je gidan Gwamna don wani kebantaccen uzri dana ke dashi akan ki Goggo. Amma in baki amince ba na hakura Goggo, zan je na samu Dr. Turaki gobe in fada masa ban samu amincewar ki ba”.

Jikin Goggo yayi sanyi. Ta san Aminan ta har ga Allah batada kwadayi, bata nemi komai ta rasa ba, Amina gudun maza take ba son kai kanta garesu ba. Amina na son aikinta fiyeda komai a rayuwarta. Ta sha gaya mata yana sanya mata nutsuwa, yana sa ta nishadi, yana sa ta farin – ciki yana rabata da damuwa.

Duk ta yarda da wannan, kawai dai burin ta a yanzu Amina tayi aure shine kwanciyar hankalinta, ba wai bata son ta da aikin ta bane. Kuma ta yarda yanzu Amina bata korar masu son ta sune suka dauke kafa.

Goggo Hauwa ta nisa ta dubi Amina, Zulai da Ilya masoyan su na gaskiya da duk suka zuba mata ido. Kowannensu ta bakinta yake son ji don a yanke maganar haka kowa ya huta.

“Amina, na yarda kije aikin ‘yar Gwamna amma a bisa alkawari guda daya”.

Amina ta dago da nutsuwa akan kyakkyawar fuskarta, “wane alkawari ne Goggo? Insha Allah zan cika miki shi muddin bai fi karfin na ba”.

Kije kiyi aikin na amince, amma idan kafin cikar wa’adin aikin ya cika Allah ya kawo miki mijin aure zaki bar aikin kiyi aurenki. In yaso idan mijin ya amince sai ki cigaba”.

Amina tayi murmushi har gefen kumatunta biyu suka lotsa.

“Ai a bisa wannan alkawarin muke Goggo har gobe. Wallahi ba ni nake korar su ba, su suke korar kansu. Amma na kara yi miki wannan alkawarin. Ko yau na fara aikin gobe mijin ya zo, zan bar aikin nayi aure ko wanene shi.”

Da sauri Ilya yace “A’ah  Dr. Amina, daina cewa ko wanene, idan kuturu ko Gyartai  ya zo ba ruwan Goggo fa, ke zaki zauna dashi”.

Goggo Hauwa bata san sanda tayi dariya ba, duk zukatansu sukayi dadi, don basa son ganinta cikin damuwa ko yaya, walwalarta itace tasu. Inna Zulai ta mike tayi musu sallama tana fadin

“kin bari sun kalallameki da dadin bakinsu. Ni nayi nan, tunda ko na sake cewa komai ma ba tasiri zaiyi ba”.

Ilya yace “haka ne Hajiya Inna, gara ki adana yawun bakinki zai yi miki amfani gobe. Sai Ji-kas! Wallahi sai Ji-kas!! Insha Allahu sai Ji-qas bamu fada a banza ba, bamu sha rana a banza ba!!! Gashi tun ba’a je ko’ina ba nida Amina mu zamu fara shan inuwar gwamnatin Ji-qas. Mune a cikin gidan gwamnati!”.

Washegari Amina da kwarin gwiwar ta ta doshi ofishin consultant dinta Dr. Usman Turaki. Saidai kash! Ofishin Turaki a kulle. Wani masinja ke gaya mata ai Dr. Turaki an bashi appointment na kwamishinan lafiya. Ya bar asibiti sai nan da shekaru hudu.

Allah ya so tanada lambar wayarsa a lokacin waya ta fara a cika duniya. Duk wani babban ma’aikaci yanada ita. 

Ta kira shi ya kwatatanta mata sabon ofishinsa, sai yace ta jira a office dinta zai turo direba ya kaita yanzun nan. 

A wata sassanyar mota da Amina bata taba shiga irinta ba, aka kaita (ministry of health) inda ofis din kwamishina Turaki yake.

Amina bata bi dogon layin da ake bi wajen ganin kwamishinan ba, kai tsaye aka sada da ita gareshi.

Amina ta shiga da nutsuwar ta kamar yadda take ciki kullum, irin wadda zuzzurfan ilmin boko ke gadarwa mai shi. 

Ta gaisheshi, ta kuma yi masa murnar sabuwar kujerarsa. Yayi godiya, sannan ya tambayeta ta yi shawarar? Iyayenta sun amince?

Amina ta ce “Goggo ta amince. Amma a bisa sharadin in miji ya zo kafin lokacin kwangila ya cika zan bar aikin in yi aure”.

Dr.  Turaki yayi murmushi mai kama da dariya. “That’s good”. Wani dan tunani ya darsu a zuciyar sa akan Ma’arouf da Amina. Amma daya tuna halin mutumin nasa sai yayi gaggawar goge tunanin daga zuciyarsa ya janyo na abinda ya tara su.

“kiyi parking yau. Duk da mai girma gwamna ya gayamin bakya bukatar zuwa da komai, amma mutum baya rasa abin amfanin sa. Kayan sanyawa ne bakya bukatarsu. Yau za’a maida takwararki gidan daga kauyen Ji-qas. Don Allah Amina ki kula da ita yadda ya kamata. As a doctor nasan bakya bukatar a tuna miki yadda zakiyi da patient dinki.  But wannan patient din need extra-more saboda marainiya ce, sannan lafiyarta (matters a lot to her Dad). Zai nutsu ne kadai wajen aikin al’ummar sa in ya tabbatar Amina tana a kyakkyawan hannu kuma tana cikin koshin lafiya koda bata taka kasa.

Daga yau zan bar zama jakada a tsakaninku, kai tsaye zaki dinga magana da His Excellency in kuna bukatar wani abu ko sanar dashi wani abu na cigaba  ko na ci baya da ya danganci lafiyar diyarsa. Be the best doctor and the best physiotherapist as we know. Kawo wayarki in sanya miki lambar tasa”.

Amina ta mika masa, ya sanya tayi saving. A ranta ta san ta karba ne kawai amma bazata taba iya kiran MA’AROUF JI-KAS ba! Wani kwayan mutum guda daya da ko sunansa bata taba kwatanta fada ko da a zuciyarta ba, duk da zasu kasance gida daya, shi din dai (Turakin), zata cigaba da baiwa jakadancin ko yana so ko baya so.

Su wanene wadannan gwarazan Ma’arouf da Amina? Daga ina suke? Menene asalinsu? Ga dai kaddarar rayuwa ta hadasu bayan kowannensu alamu sun nuna duniyar sa daban ce data dan uwansa??? Mu waiwaya baya.

                   ****

        ASALIN LABARIN

Goggo Hauwa na zaune a madafi tana kullin zobo da kunun Aya, wanda ya kasance sana’a a gare ta mai albarka. Ta kwala wa Amina kira daga nan inda ta ke zaune a kujera ‘yar tsugune cikin tsaftataccen madafinta.

“Me ki ke yi wa tantabarun nan ne haka Amina? Ki fito ki sa hannu mu yi mu gama kullin nan”.

Daga can dakin tantabarun Amina ta amsa, 

“Dan bebina ne ba lafiya, ya kasa cin abinci shi ne nake dura masa dawar. Amma ga ni nan”.

Ta ajiye dan tattabarar a cikin tukunyarsa, ta fito ta tadda Goggo.

Wata kujerar ta jawo ta zauna tana fuskantar Goggon, suka ci gaba da aikin; in Goggo ta zuba sai ta bata ta kulla. Suna yi suna hira irin ta Da da mahaifi.
“Goggo in kin dauki adashen wannan watan ne zan koma makaranta ko?”

Amina ta fada cikin murya mai ban tausayi, wadda daga ji za ka fahimci rashin komawa makarantar yana damunta. Cikin muryar tausasawa Goggo Hauwa ta ce,

 “Insha Allahu Aminatu, saura kwana biyar ma in dauki dashin. Insha Allahu in dai ina raye Allah zai nuna min cikar burinki. Ga ki can na hango ki cikin farar rigar likitoci kina tsira wa mutane allura…”

Nan da nan Amina ta washe baki, farin ciki mara misaltuwa ya bayyana a kyakkyawar fuskarta.

“Da yardar Allah kina raye Goggo, kuma da na fara daukar albashi kin bar sana’ar lemon Aya da Zobo, Cincin da meat pie. Ni zan saya miki duk abinda kike so, in kai ki Makkah, in saya miki mota, ki kwanta a gida ki huta. 

Allah ya jikan Baba, da yana raye da karfinsa kafin ciwo ya kwantar da shi ina za ki rinka wannan wahalar? Dubi fa in kin tashi da asuba bakya kara komawa bacci, sannan in dare ya yi ba za ki kwanta a kan lokaci ba sai kin gama hada kayan aikin gobe. 

Ina tausaya miki Goggo, har wani lokacin in ji bana son komawa makaranta saboda wahalar da nake barinki a ciki”.

Goggo Hauwa ta yi murmushi.

“Amina ke nan, ko Babanki yana raye ba na zama babu sana’a, ba don komai ba sai don in tallafa masa, kasancewarsa mai karamin karfi. Da kuma ciwo ya kwantar da shi dole na ci gaba da sana’a saboda kudaden magani.

Rayuwa ta canza yanzu kowa ya dogara da kansa shi ya fi, kada ki yi la’akari da abin da ki ka yi wa mutane ki ce za su rama miki. Dubi dai yadda kanne da yayyen mahaifinki suka yasar da mu saboda kasa ta rufe idanunsa. Don haka Amina na hore ki da sana’a komai kankantarta, ko da ta kiwon Tantabarun nan da ki ka kwallafa wa rai ne watarana za su yi miki amfani”.

Amina ta girgiza kai, “Abin yana ba ni mamaki Goggo, wai har Kawu Sule shi ma ya watsar da mu, duk irin taimakon da Baba ya yi masa, ya dauko shi daga kauye ya rike ya samar masa sana’a, dubi albarkar da ya samu a ciki, amma wai ko (school fees) ba zai iya biya min ba”.

Goggo ta ce, “Kada ki kullace shi, duk lalacewar shi ubanki ne. ba ki da wanda ya fi shi, kuma ba dolensa ba ne ya dauki nauyin karatunki don babu mahaifinki, kada ki dogara da kowa ki dogara ga Allah sai Ya iya miki”.

Amina ta girgiza kai, “To ke Goggo ba ki da dangi ne? tunda na taso na yi wayo ban taba ganin wani ya ziyarce ki da sunan dan uwanki na jini ba sai abokan arziki”.

Goggo ta yi murmushi, “Ba irin dangin da ba ni da su Amina. Ba zan je ko’ina ba ne sai ranar da Allah ya cika miki burinki, na aurar da ke a hannu na gari, sannan ne zan koma gare su Amina”.

Aminan ba ta kara magana ba, saboda sun gama aikin. Can kuma ta ce, 

“Allah ya yarda Goggo”.

Ta mike ta jawo manyan kuloli tana shirya lemukan a ciki. Ta bude (freezer) dinsu ta soma ciro kankara tana zubawa a kai.

Daga can soro suka tsinkayi sallamar Ilya mai kura, wanda ke daukan kayan sana’ar yana kai wa makarantu da asibitoci, kura uku suka shigo da ita da samari biyu a bayansa bayan Goggo ta amsa sallamarsu, ta kuma yi musu izinin shigowa. Suka dauki manyan kulolin da bokitan da aka shirya meat pie da cake suka zuzzuba a kura suka yi waje kamar kullum. 

Shi Ilyasu dan makotansu ne da yake kula da sana’ar Goggon cikin amana, tana biyansa duk wata. Katangarsu daya da gidan Goggon. Amma yanzu a dakin soron gidan yake zaune tun bayan tashin Sule kanin Baban Amina.
Amina ta cire hitar ruwan zafi daga bokiti da ta jona don ruwan wankanta ya yi zafi, ta dauka ta nufi bayan gida. Saboda dadi da tsaftar lemon Goggo Hauwa, da an fita da shi karfe takwas zuwa la’asar sai kudinta a hannu. Wasu kuwa gida suke zuwa saya, sana’ar Goggon sai masha’Allahu domin tana da nasibi a ciki.

Gidan marigayi Malam Mas’udu gini ne na talakawa masu rufin asiri. Dakali biyu sun sa kofar gidan a tsakiya, da ka sanya kai zaure (soro) za ka tadda, a cikin soron akwai daki falle daya wanda marigayin ya mayar dakin hutawarsa da karbar bakinsa masu zuwa daga kauyensu wyin kwanaki a wajensu. Daga baya da ya dauko kaninsa Sule a dakin ya zauna ya yi samartakarsa har ya yi masa aure.

A halin yanzu Ilya dan makotansu shi ke zaune a dakin wanda ya zama kamar Da ga Goggo, saboda maraya ne kamar Amina shi ma mahaifinsa ya rasu tun yana karami.

Da ka wuce zauren za ka tadda tsakar gida madaidaici. A tsakar gidan, dakuna ciki dai-dai ne guda uku, madafi a gabas, bayan gida a kudu. A tsakiyar filin tsakar gidan bishiyar umbrella ce wacce ta bude ganyayyakinta sosai ta ba da duhuwa mai sanyi.

Daki falle daya na maigidan ne Malam Mas’ud, kafin Allah ya dau ransa, daya na Goggo da Aminatu, tare suke kwana ba sa raba shimfida, yayin da daya dakin Tantabaru ne fal kala-kala maza da mata, sabuwar haihuwa da masu tashi, kowanne aure cikin tukunyarsa.

Sana’ar Baban Amina kenan, ya kiwata Tattabaru in sun girma ya kai kasuwa ya sayar. Wani zubin kananan ma ana saye. Da wannan sana’ar ya rike iyalinsa, suka rayu cikin rufin asirin Allah. Duk da matarsa Hauwa tana gwada sana’o’in hannu iri-iri.

Garin Bauchin Yakubu shi ne asalin garin Malam Mas’ud na haihuwa, sun fito daga kauyen Shira. A kauyensu tun yana yaro kiwon Tattabaru yake yi, wani ne ya ba shi shawarar ya dinga shigo da su maraya ana sayensu da daraja, da haka ya fara, ya yi keji babba ya zuba su a kasuwar Wunti, Allah kuma ya sanya masa albarka a ciki, ya koma gida Shira ya sayar da katuwar gonarsa ta gado ya dawo ya sayi gidan da suke ciki a yanzun.

Hauwa’u mahaifiyar Amina, asalinsu ‘yan kasar Sirrleone ne. Kasuwanci ne ya kawo iyayenta Bauchi har ta zame musu gida. Rannan ta shiga kasuwar Wunti wajen Babanta kai masa abinci kamar yadda ta saba kullum karfe biyu na rana, tana ‘yar shekara goma sha uku, ta ga Tantabaru guda biyu a hannun wani abokin cinikin Babanta. Cikin sha’awa ta soma tattaba su, ta ce, “Baba, don Allah ni ma ka sayo min in yi kiwonsu, ina son Tantabaru”.

Babanta Malam Hadi wanda shi kuma sana’ar saida kaji yake yi ba su da nisa da Mas’ud, wanda a lokacin saurayi ne mai tashen kuruciya, ya yi dariya ya ce, “Ba na son rigima Hauwa’u, ina za ki iya wani kiwon Tattabaru ke da ko kajin da nake bari a gida ba iya kula da su ki ke yi ba, ina za ki iya wani kiwon Tantabaru?”

“Wallahi Baba zan iya, don Allah ka saya mani”.

Hauwa ta dage, Malam Hadi yana matukar son Hauwa, don ita kadai Allah ya ba shi, tare da maidakinsa Aishatu.

Ya ce, “Tunda kin dage bari in sallami wannan mu je in saya miki wajen Masa’udu, amma lallai in kina barinsu da yunwa zan dawo masa da su”.

Hauwa ta amince da sharadin Babanta.

Masa’udu yana zaune ya zuba tagumi, yau tun safe bai yi cinikin ko Tattabara daya ba, Hauwa da Babanta suka yi masa sallama, ya dago da sauri idonsa bai fada a ko’ina ba sai cikin na Hauwa, ya kuwa zuba mata ido ya kasa daukewa. Yarinya kyakkyawa, doguwa kalar mutanen Sierleone, wani abu ya ji ya fizgi zuciyarsa a kanta, sai da Malam Hadi ya yi gyaran murya ya yi firgigit ya maida hankali kansa, tukunna ya fara gaishe shi, Malam Hadi ya dube shi cikin kulawa.

“Masa’udu tunanin me ka ke yi haka? Ko yau ba kasuwa ne?”

Masa’uudu ya yi dan murmushi, don a halittarsa ba shi da yawan magana. Malam Hadi ya ce.

“Kada ka damu, ai kasuwa ta gaji haka, wataran kaf mutum ya rasa ciniki, idan Allah ya koro cinikin kuma sai ka ganshi fiye da tunani, Allah ya ba mu kasuwa mai albarka”.

“Amin”. In ji Mas’ud.

Ya maida hankalinsa kan Hauwa, ya ce, “Kanwarka ke son Tattabaru aure daya, nawa suke?”

Masa’udu bai san sanda ya sanya hannu cikin kejin ya zaro wadanda suka fi sauran kyau ba ya mika wa Hauwa, ta karba kowacce a hannu daya tana ta murna.

“Nawa suke?” Malam Hadi ya sake tambaya.

“Naira Maitan, amma ita kyauta na ba ta”.

“A yi haka Mas’udu?” In ji Malam Hadi yana murmushi.

“Har fin haka za a yi, tunda kanwata ce kamar yadda ka ce”.

Malam Hadi zai ja da nisa Mas’udu ya katse shi, “Idan har da gaske ka ke kanwar tawa ce, to don Allah ka barshi haka”.

Malam Hadi ya ce, “Shi ke nan Masa’udu, Allah ya kawo kasuwa mai albarka”.

Masa’udu ya ce, “Amin”.

Hauwa ta rusuna ta ce, “Na gode”.

Kai ya daga mata, Babanta ya wuce gaba, ta bi shi a baya.

Masa’udu tun ganinsa da Hauwa ya kasa sukuni, kwana uku bayan nan ban da tunaninta ba abin da yake yi, daga baya ya gane kaunar Hauwa’u ce ta shige shi farat daya. Ya kuma yanke shawarar kai kukansa ga mahaifinta ko da ba zai ba shi ba a kalla ya samu sukuni cikin zuciyarsa.

Washegari ya tadda Malam Hadi a nasa kejin, ya sunkuyar da kai, Malam Hadi ya ce, “Ya aka yi ne Mas’udu? Mun gaisa ka yi shiru bayan da ganin bakin nan naka akwai motsi a cikinsa”.

Mas’ud ya muskuta ya daure ya ce.

“So nake ka ba ni izinin shiga cikin maneman Hauwa’u Malam, in har ba an yi mata miji ba”.

Malam Hadi ya yi murmushi, a ransa ya ce, “Na san za a yi haka”. A fili kuma ya ce, “Ka zo sau uku ku shirya, in ta amince ni da ma a shirye nake da in aurar da ita”.

Zuwan Mas’udu biyu wajen Hauwa suka shirya kansu. Ya tattara ya tafi Shira don turo danginsa. Iyayensa sun dade da rasuwa, sai kannen Babansa guda biyu Malam Bilya, da Malam Tasi’u. sai kaninsa Sulaiman wanda a lokacin yaro ne. Ko da ya kai maganar ga kawunsa Bilya sai cewa ya yi, “Ni nan ai na riga na yi maka mata, kanwarka Talle. Jira nake ka zo da ma in yi maka zancen”.

Masa’udu ya ce, “Ba zan iya auren zumunci ba Kawu, don Allah ka amshi zancen Hauwa’u, ita ma iyayenta mutanen kirki ne”.

Malam Bilya ya danne bacin ransa na kin amsar ‘yarsa da Masa’udu ya yi, ya ce zai zo marayar ya sauka gidan amininsa ya yi bincike a kan yarinyar da iyayenta, kafin ya yarda ya shige masa gaba kan aurenta. Ya je ya dawo bayan sati daya.

Masa’udu ya kasa barin satin ya cika, kwana shida ya yi ya dawo Shira wajen kawunsa, sai da ya gama sha masa kamshi sannan suka zauna.

“Na gama bincike na tare da aminina Malam Dahiru, abin ikon Allah ma makota suke da iyayen yarinyar da ka ke nema din. Bincike ya nuna iyayenta bakin haure ne daga can wata kasa da ban taba ji ba wai Saliyo. Don haka ni ba zan shige maka gaba kan auren wadda ban san asalinta ba. In ba za ka auri kanwarka ba, to ka nemo wata ‘yar asali amma ba na cikin auren bakin haure’.

Masa’udu bai hakura ba, sai ya koma kan daya kawun nasa Tasi’u, don shi kam mai ilimin addini ne, limami ne guda a shiyyarsu, shi kam ya karbi maganar da muhimmanci, da ya yi nasa binciken ya nuna ban da kasancewarsu baki iyayenta mutanen kirki ne da aka yi musu kyakkyawar shaida, yarinya kuma ta samu tarbiyya da ilmin addinin islama har alqur’ani ta sauke.

Don haka shi ya shige wa Mas’ud gaba ya auri Hauwa, ya sayar da gonarsa ya saya musu gida a nan inda suke zaune har yau. A lokacin duniya na kwance sayen gida ba tashin hankali ba ne. gidansu yana nan a unguwar Gwallaga, wanda suke raye har yau a ciki. Sana’o’i iri-iri Hauwa ta yi don ta taimaki kanta da mijinta. Sun dade Allah bai ba su haihuwa ba, sai da suka shekara goma da aure, sannan Allah ya ba su Amina.

Lokacin da Masa’udu ya yi karfi a kan sana’arsa sai ya dauko kaninsa Sule daga Shira ya nuna masa sana’ar Gwanjo, ya sai masa ‘dealer’, ya fasa yana sayarwa da dai-daya, cikin sa’a sana’ar ta karbe shi, har dai da ya yi wani ubangida da ke ba su (dealer) su fasa su sayar su kawo mishi uwar kudi su rike riba. Ya ba shi daki a nan zauren gidansa suke zaune tare, kasancewar iyayensu su biyu rak suka haifa, Kawu Bilya da Kawu Tasi’u duk uba suka hada, shi ya sa sau da yawa idan Hauwa na nuna damuwarta a kan rashin haihuwa ya kan ce, ni kam ba na damuwa, watakila rashin haihuwa a cikin jinina yake, don duk zuriyar su mahaifiyata daga mai Da daya sai mai biyu.

Da Sule ya yi karfi a sana’ar gwanjo ya yi gidan kansa, ya auri ‘yar ubangidansa Atika, sannan ne ya bar gidan Yayansa Mas’udu Baban Amina, domin zuwa lokacin ya fi Yayan nasa samun nasibi don Alhajinsu na ji da shi, har dai da ya auri Atika, shi ma ya sakar masa harkar sosai, har Turai yake zuwa ya shigo musu da kaya.

Amina, ta taso yarinya mai hazaka da son karatu, ga naci a kan abin da aka koya mata, har sai ta ga ya zauna a cikin kanta. Ga son iyaye da son kyautata musu. Tun tana shekara shida ba ta barin Goggonta da ayyukan gida, ko dai a bar mata tayi, ko ta sa hannu su yi tare. Albarka kullum shanta ta ke daga bakin uwa da ubanta tun tana kankanuwa, shi ya sa ta taso yarinya mai matukar nutsuwa da wadatar hankali. Amina ba ta da aboki sai littattafanta da alqur’ani. A zuwa makaranta Amina ba ta san latti ba, daga islamiyya har boko, kullum ita ke daukar tsintsiya ta share ajinsu na islamiyya dana boko saboda tana riga kowa zuwa.

Amina na da shekaru goma sha biyu mahaifinta Mas’udu ya gamu da lalurar shanyewar barin jiki, sun tashi lafiya sun wuni lafiya, da yamma ya dawo daga kasuwa suka taba hira a tsakar gida da iyalinsa. Ana gab da kiran sallar magriba ya mike.

“Yar albarka zuba min ruwa a buta ki gani in yi maza ko na samu jam’i”.

Amina ta ce, “Baba, ai tun dazu na zuba maka”.

Ya kai hannu ya daga butar, “Haka kuwa, Uwata Allah ya kara albarka”.

Murmushi Amina ta yi.

Yana shiga ita da Goggo suka mike don gabatar da tasu alwalar, sai ji suka yi timmm! Ya yanke jiki ya fadi cikin bandakin. Da gudu suka danna kai a bandakin daga uwar har ‘yar, ba tare da tunanin halin da za su riske shi a ciki ba.

Hauwa na kokarin taimaka masa ya mike, ta kasa don idanunsa sun kakkafe, bakinsa ya gicciye. Amina sai kuka, Goggo ta ce.

“Maza kirawo Ilya”.

Ta kwasa da gudu domin kiran Ilya a dakin soro.
Ilya ne ya samo taxi suka taitayi Malam Mas’udu, suka sanya shi suka nufi Specialist Hospital Bacas.
Duk wasu shige da ficen shi ya yi har likitoci suka karbe shi. Abin da suka gaya wa iyalinsa bayan sun dudduba shi, ya yi matukar daga musu hankali. Cewa Mas’udu ya gamu da lalurar shanyewar barin jiki, (sudden stroke) don haka sun ba su gado, za a ci gaba da ba shi kulawa da taimakon gaggawa.

Aka danka wa Ilya (bill) na allurai da magunguna da ake bukata, ya je gidan Kawu Sule ya kai masa, ba da son ransa ba ya kawo kudin ya bayar amma bai je asibitin ba yace da Ilya ya gaya musu tafiya ta kama shi Allah ya kara sauki. Ilya ya kawo ya biya komai harda na aljihunsa ya kara aka ci gaba da ba shi kulawa.

Satinsu uku a asibitin ya ji sauki, aka ba su sallama. Yana iya motsa hannunsa da kafarsa, amma ba ya iya yin komai da su. A gida jinyarsa ta koma hannun Goggo, domin Sule ko dubiya bai zo ba bai kuma kara tallafa musu da komai ba tun bayan wancan taimakon da yayi na sayen abinda ake bukata a asibiti lokacin da abin ya faru. 

Sai ya zamana Amina tun tana shekaru goma sha biyu ita ke dafa abin da za su ci a gidan, ta tsaftace ko’ina ta kula da sana’ar Goggo ta kalanzir da sayar da itace da ta ke yi a lokacin. Har ya zamanto tana makara a zuwa makaranta, sannan ba ta da nutsuwa kwata-kwata, tana tunanin halin da za ta koma ta riski Babanta a ciki, malamanta kansu sun fahimci hazika Amina Mas’ud ta canza. Da ko an tashi makaranta Amina ba ta gaggawar tafiya gida sai ta kammala rubuce-rubucenta, in aikin gida ne (homework) sai ta kammala shi a lokacin sannan ta tafi gida. Amma yanzu ana kada kararrawa Amina ce farkon fita daga aji cikin sassarfa, wani lokacin ma da gudu ta ke fita.

Ranar wata lahadi a islamiyyarsu inda suke yin Tahfiz daga karfe takwas na safe zuwa azahar wani malaminsu Ustaz Abdulsalam wanda Allah ya daurawa kaunar Amina (ba kauna ta soyayya ba), bayan ta bada haddarta ya daga kai ya dube ta tana harhada takardunta don komawa gida ba tare da an yi addu’ar tashi ba.

Ya ce, “Amina Mas’ud, zauna ki jira ni in gama da ‘yan uwanki, akwai maganar da za mu yi”.

Ba da son ranta ba Amina ta koma bencinta ta zauna tana ta sake-sake cikin ranta, “Ban daura abincin rana ba, na san yanzu daga Goggo har Baba sun dawo daga asibiti ba su samu na dafa komai ba…” Sai hawaye sharr-sharr.

Ustaz na lura da Amina, kawai sai ya ji zuciyarsa ta karye, ya fahimci tsayar da ita din da ya yi ne ya sa ta kuka. Shi kuma so yake ya ji me ta ke yi wa sauri haka da har ya shafi hazakarta a kan karatu? Tana daga cikin daliban da ya sanya sunansu za su halarci gasar karatun alqur’ani mai tsarki ta duniya (International competition of Holy Qur’an) wadda za a yi a kasar Misra wannan shekarar.

Bai nuna ya ga tana kuka ba, har ya gama da dalibansa uku da suka rage masa. Ya isa har gaban bencinta ya ce, 

“Aminatu Mas’ud!”

Ta dago jajayen idanunta ta dube shi, a zuciyarsa ya ce, “Subhanallahi Ahsanul Khaliqeen”. A fili kuma ya ce, “Me ke damunki ne a ‘yan watannin nan?”

Ta share hawaye da bayan hannunta, “Babana ne ba shi da lafiya”.

Cikin tausayawa Ustaz ya ce, “Allah sarki, me ke damunsa?”

“An ce wai ya samu (stroke). Amma yana samun sauki”.

“Allah ya kara wa Baba lafiya, ki dinga karanta fatiha kafa bakwai a ruwa, ki karanta suratu Yaseen ita ma kafa bakwai, ki ba shi ya sha, a kuma shafe masa jikinsa, insha Allahu zai kara samun sauki”.

Amina ta ce, “Zan yi insha Allahu”.

Ya dube ta na ‘yan sakanni, sannan ya ce.

“Ni da har na ba da sunanki matsayin wadda za ta wakilci jihar Bauchi a ‘International competition a kasar Masar, ban san halin da ki ke ciki ba ke nan”.

Amina cikin girgiza kai, “Ba zan iya zuwa ba Ustaz, don Allah ka cire sunana, ban sani ba ko nan gaba, idan na ga Babana na takawa da kafafunsa”.

Ustaz ya jinjina kai, ko nawa ne ‘ya’yan da suka damu da iyayensu haka irin AMINA? Yana rokon Allah ya ba shi ‘ya’ya mata masu albarka irin Aminatu, domin an ce akasarin ‘ya’ya mata masu jin kan iyaye ne.

“Zo ki tafi Aminatu, kada ki manta da addu’ar da na gaya miki, Allah ya kara masa lafiya, ya albarkaci rayuwarki”.

Ta kuwa suri jakarta ta fito, da ta tabbatar ta yi wa Ustaz nisa, sai ta kwasa da gudu. Ustaz ya girgiza kai domin yana kallonta.

To haka a boko ma, kullum cikin makara ta ke, a yi ta yi mata bulala da horon da ake yi wa ‘yan makara, amma ba ta damuwa. Don ba ta fita sai ta tabbatar ta gama komai na ayyukan gidan, tun asuba in ta tashi ba ta komawa za ta share gidansu tsaf! Da ganyayyakin bishiyar umbrella ke batawa; ta share dakunan Goggo da na Baba, ta yi wanke-wanke, ta dora sanwa, ta dama musu koko, ko kunu, ta yi musu dumame na abin da aka ci daren jiya. Sannan ta yi wanka ta yi shirin makaranta a iya shekarunta goma sha biyu.

Haka Goggo za ta yi ta saka mata albarka don ko ta ce ta bar mata in ta gama hidimar babanta za ta yi, Amina ba bari za ta yi ba. A zuciyarta cewa ta ke, ‘Don wa nake karatun? Ai don in tallafi rayuwarku ne watarana, to kuma Baba ba shi da lafiya, in na rasa shi ko ke Goggo me ye amfanin karatun nawa?’
A shekarar Amina ta shiga karamar sakandire, da kyar da sudin goshi, domin duk abin da suke samu a sana’ar Goggo a maganin Babansu da abin da za su sanya a bakin salati yake karewa, an tattaro Tantabarun babanta na kasuwa an jibge musu a gida, ita ke kula da su.

Wani zubin sai ta zauna tana mamakin Kawu Sule, tunda ya yi kudi ko gaida Yayan nasa da jiki ya daina, matarsa Atika ita ma halinsu daya, daga su sai ‘ya’yansu uku suke rayuwarsu, ya manta da nakasasshen dan uwansa, wanda shi da ya samu nasa rufkin asirin sai ya dauko shi ya kawo maraya, ya yi masa silar tsayawa da kafafunsa. Ko takardar magani aka ba su a asibiti in magungunan masu tsada ne ta kai masa, ya soma lissafo mata matsalolin da suke ciki ke nan shi da nasa iyalin, dole suka hakura suka daina kai masa.

Tana aji biyu na sakandire, mai yanke buri da soyayya ta yanke tsakaninta da mahaifinta. An ce idan ajali ya yi kira babu makawa sai an tafi, wannan haka ne, amma mutuwar Malam Mas’ud rashin kulawa da rashin magani, ko gashin kashi da ake masa gagara ya yi, ta abin da za su ci kawai suke. Goggo sai dai ta tayar da shi ta ba shi abinci, ta kwantar. In ya yi lalura ta tsaftace shi, hannun ma da kafa da suka soma warkewa bayan barinsu gadon asibiti daina motsin suka yi saboda rashin magani da (contineous treatment). Allah ya jiqan Malam Mas’ud.

Misalta halin da Amina ta shiga na rashin mahaifinta ba zai fadu ba, kwananta bakwai tana zazzabi mai tsanani, Goggo ta dage da yi mata addu’a ba dare ba rana, kada rashin ya yi mata yawa, ba ta da kowa a Nigeria sai su, domin tuni iyayenta suka koma kasarsu Sirrleone. Da taimakon Allah Amina ta samu, amma fa da kullaci a ranta na kanin Babanta Alhaji Sulaiman, da kawun mahaifinta Malam Bilya, wanda ko gaisuwa bai zo musu ba, a cewarsa ba ruwansa da bakin haure, Mas’udu lokaci ya yi ko daga can inda yake ya yi masa addu’a Allah zai karba.

Kafin rasuwar mahaifinta ne Allah ya hada Goggo da maraya Ilya, sun yi zaman mutunci da iyayensa kafin Allah ya dau ran mahaifinsa, har yanzu kuma mahaifiyarsa Zulai suna mutunci da Goggon, shi ya ba ta shawarar ta kara wata sana’ar bayan itace da kananzir tunda yanzu lokacin zafi ne kuma tana da freezer katuwa, shi zai rinka kai mata makarantu. Ta shiga wani shiri na koyon sana’o’i da gwamnatin Bauchi ta shirya karkarshin ma’aikatar ci gaban mata, tsawon wata guda aka ba su jari mai tsoka, da shi ta sayi freezer din, ta kuma ja jarin zobo da kunun ayarta masu shegen dadi da tsafta. Duk unguwar ma a wajenta ake saye bayan makarantu da ake kai wa da sauran wuraren hadaka na mutane, Ilya ya samu taimakon wasu yaran guda biyu inda suke raba kafa. A gefe kuma sana’ar itace da kananzir ita ma tana nan. Dakin soro wanda Sule ya zauna a nan Ilyan Goggo (kamar yadda Amina ke kiransa), nan Goggo ta bar masa yake kwana domin ta yarda da hankali da amanarsa.

Wani lokacin Amina in suna tadi da Goggonta ta kan ce, “Goggo da fa a ce ni likita ce, kuma na karanci lalurar Babana, da fa yanzu bai mutu a gida cikin ciwo ba, zan dinga samun albashi in sai masa magani, in kuma dinga duba shi da kaina”.

Goggo kan ce, “Kul Amina! Kada ki yi sabo, kullu nafsin za’ikatul maut, in sa’i ya yi dole sai an tafi, likita bai isa komai ba”.

Amina kan ce, “Haka ne Goggo, amma insha Allah zan yi karatu mai zurfi Goggo, zan karanci lalurar da Babana ya yi domin jinyarta sai mai hakuri, imani, juriya da sadaukarwa. Idan na tuna yadda kullum Baba ke sa miki albarka, da roka miki aljannah, sai bakin cikina ya ragu domin hakika kin rabauta. Goggo za ki taimaka min in yi karatun? Ba za ki ce aure za ki yi min ba?”

Goggo ta yi murmushi, “Karatu ai ba ya hana aure Amina, sai dai ki ce sai in mijin bai zo ba, in kuma ya zo to za mu yi sharadi ko da gaban alkali ne, zai barki ki ci gaba”.

Amina kan zumburo baki, “Ba sai na kula su ba balle su zo din?”

A zuciyarta ta ke fadin hakan, don a dabi’arta ba ta ja-in-ja da Goggon nata. In ta fadi abu wanda bai yi mata ba shiru ta ke yi, hatta Goggon ta gane hakan.

Amina an gama aji uku na karamar sakandire suna jiran fitowar sakamako, (double promotion) aka yi mata saboda kokarinta, ta zana (placement) tana shekara sha uku. Jarrabawar ta fito, ta ci makarantar ‘yammata ta gwamnatin tarayya da ke Bajoga (Gombe).

Amina ba ta samu tafiya makaranta a shekarar ba, saboda ana kashe kudi matuka ba kamar ta gwamnatin jiha inda ta yi ba. Ita ba ta ma san ya akai aka tura Amina wannan makarantar ba, maimakon ta gwamnatin jiha inda ta ke, wannan kuma kokari ne da Malaman Amina suka yi don a cewarsu ba a barin masu (Extraordinary talent) irin Amina su yi ta bata lokaci a kan karatu. Goggo ta daure ta kai ta can din, in har tana da hali.

Goggo da Ilyanta suka zauna suna shawara, Goggo ta ce, “Ka gani fa Ilya, ni fa tarin aure nake mata in na ce wannan makarantar mai tsada zan kai ta me za mu tara? Ga shi da alama ita ma ta makala zuciyarta a kan makarantar”.

Ilya ya ce, “Goggo hakura da tarin auren ki ba ta ilmi, ba abin da ilmin da za ta yi ba zai saya mata ba na auren, ki bar maganar auren a hannun Allah. Ko da mun san Kawu Sule ba zai yi ba, ni na gaya miki Allah zai kawo wata hanyar daban. Sannan ga wata shawara, dazu wani abokina yana da kanti a cikin jami’ar Tafawa Balewa ya gaya min in shawarce ki, ko za ki iya a dinga yin cincin mai nama (meat pie) da kek (cake) mai kyau mu dinga kai wa ‘joints’ na cikin jami’a, kunun Aya da zobo a dinga durawa a tsaftacciyar robar lemuka, in har za a jura wallahi akwai samu sosai. Shi zai rarraba musu in na kai, da an siyar in karbo kudin”.

Goggo ta ce, “Ga shi Amina makarantar kwana za ta tafi balle in samu mai taimaka min”.

Ilya ya ce, “Mai aiki za mu dauka babba, ni ma zan shiga cikin aikin, kuma in mun yi mai yawa ba kullum za mu yi ba sai bayan kamar kwana uku-uku in an karbi kudin wanda aka sayar”.

Goggo ta ce, “To ka gaya wa Zulai, (tana nufin mahaifiyarsa) ta cigita mana mai aikin”.

Cikin sati daya Zulai babar Ilya ta samo wa Goggo mai aiki, bazawara ce mijinta ya rasu ya barta da yara hudu sunanta Talatu, neman aikin aikatau ta ke ruwa a jallo, suka hadu suka fara aikin tare, har Ilya shi ma ba a barshi a baya ba, in ka ganshi ya takarkare yana murjin (Meat pie) a injin taliya sai ya ba ka dariya, duk don Aminarsu ta samu ta yi karatu mai kyau.

Baba Talatu na da dadin sha’ani, ga labarai na ban dariya a cikinta, suna aiki tana ba su labarai, Amina na shan dariya, tasu ta zo daya don Amina akwai son jin labarai don haka ba ka raba ta da rediyon Goggo kullum, ta murdo nan ta murdo can, tana jin me duniya ke ciki.

Sana’ar ta Goggo sai sam-barka, ta fara da hannun dama, ba ta ajiyar kudi a gida, adashi ta ke zubawa. Bayan ta fidda hakkin Ilya da Talatu da sauran yaran da Ilya ya samo suke taimaka masa. Amina na kula da Tantabarunta don yanzu aiki ya yi musu sauki, tun bayan samun Baba Talatu. Ita ta ke wanke-wanke da shara, har wankin kayan Goggo da Amina ta ke yi, don haka Amina ta samu isasshen lokacin karatun islamiyyarta, shekara guda ke nan ba ta makarantar boko, Goggo na tarin abin da za ta dauki nauyin karatun da shi.

Amina na son Tantabarunta, don suke debe mata kewar babanta, ko dubu nawa ka ce za ka siya ba za ta sayar maka ba, ga su nan cikin daki guda masha’Allah sai hayayyafa suke.

Ilyan Goggo kan tsokane ta, “Amina da Tantabaru za ki tafi gidan mijinki halan?”

Duk lokacin da ya ce mata hakan ba za su kara shiri ba sai an yi kwanaki, don inda abin da Amina ta tsana a rayuwarta to a yi mata zancen aure ko miji, don ta dauke su ‘as an obstacle’ (matsayin shinge) ga ci gaban rayuwarta da kudirin da ta ke da shi a zuciyarta.

Akwai wata rana da wani dan unguwarsu Danladi ya biyo ta tana tafiya ta dawo daga ajin haddarta, ba ta san ita yake bi ba sai da ya yi mata magana.

“Aminatu, dan tsaya mana, magana nake so mu yi”.

Amina ta tsaya cak! Sannan ta juyo da manyan idanunta ta galla masa harara.

“Amina kin dade kina burge ni, don Allah ki ba ni dama mu shirya kanmu in nemi aurenki, don Allah Aminatu”.

Su Amina aka yi wani irin tsaki kamar tsaka, “Na yi kama da ire-iren ‘yammatan da za ka aura ne? ko na yi kama da matar karen mota mara arabi da boko? Ahir dinka da kula ni, wallahi ka kara tare ni a hanya sai na tula maka kasa, ba kai ba ni ka ji na gaya maka, ba kai kadai ba mai aurena ba a haife shi ba wallahi, don haka ka fita hanya ta ka ji na gaya maka”.

Kalamanta sun yi wa Danladi ciwo, “Ashe ba ki da mutunci? Don kin samu an so ki? Banza! Wadda ubanta bai bar mata gadon komai ba sai Tattabara, kin yi kadan ki ci min mutunci, insha Allahu sai mijin aure ya gagare ki, da ni ki ke zancen”.

Amina ta murguda baki ta yi wucewarta ta rabu da shi yana ta masifa, har da kumfar baki. A ranta ta ce, ‘Ai gara in rasa mijin auren. Ni ina ruwana da wani aure? Duk abin da zai raba ni da Goggona neman tsari nake da shi’.

Can kuma ta yi kwafa, ta girgiza kai, “Wai ubana bai bar min komai ba sai Tattabaru, ya bar min komai kuwa tunda ya sanya ni a turbar neman ilimi, Tantabaru kuma arziki ne na gode wa Allah, na gode wa Babana da ya bar min su a matsayin gado, wani me nasa uban ya bar masa?”

Tana nufin Danladin, Amina fa akwai tsiwa ta rashin arziqi in dai a kan za a ce ana sonta ne. in ban da wannan za ku zauna lafiya cikin kwanciyar hankali. Ko Goggo ba ta gaya wa yadda suka yi da Danladi ba, don ta san fada za ta yi mata.

         ***
***
***

A yau Goggo ta dau adashinta na kudi naira dubu dari da hamsin. Ta soma sayayyar kayan abinci wanda dan makarantar kwana ke bukata, ta shake (Ghana Must Go), Amina ta shirya kayanta, Ilya ya yo musu shatar taxi su uku har da shi, wadda za ta kai su har cikin FGGC Bajoga.

Da suka shiga suka nemi ofishin Principal ta lokacin, Hajiya Aishatu Dukku. Suka mika takardun Amina, aka ba su bill na komai da komai har (uniform) da (house wear), Sandal da cambos, littattafai (text books) da sauran abubuwan da daliban makaranta ke bukata. A take Amina Mas’ud ta zama cikakkiyar ‘yar makaranta aka ba ta aji da hostel.

Inda ake yinta shi ne rabuwar Amina da Goggo, ta makalkale Goggo tana kuka ita ta fasa karatun. Wata malama ta kamata tana lallashinta. Wata kyakkyawar yarinya da za ta yi tsarar Aminan ta zo za ta wuce, malamar ta yi kiranta, “Hafsa kama hannun Amina ki kai ta hostel dinku, ku yi wanka kafin lokacin fitowa (prep)”.

Hafsa ta zo ta kama hannun Amina, “Ki yi hakuri mu je, kwana kadan za ki saba, ki yi hakuri”.

Haka Amina ta saki Goggo tana kuka suka tafi. Goggon kam ta yi jarunta ko hawaye ba ta yi ba, sai murmushi ta ke yi, sai dai fa kada ka so ka tona zuciyarta, ko na kwana daya ba ta taba raba gado da Amina ba, shekara goma sha uku, da yake a J.S.S je-ka-ka-dawo ta yi.

Ko da suka koma gida Ilya ya gane jikin Goggo a sanyaye yake, washegari ma da ya zo su yi aikin (meat pie) da ya kare da wuri, cewa ta yi da su ta ba wa kowa hutun kwana biyu ba ta jin dadi.

                        ****
            AMINA A KWALEJI

Da taimakon Hafsa Datti, Amina ta gane komai na zamantakewar makarantarsu cikin kwana bakwai. Ba abin da ke burge ta irin yadda duka daliban turanci suke yi, kabilu da hausawa. Hafsa na son Amina, sai dai ita Aminar ba ta saba da yin kawance da kowa ba bayan Goggonta, don haka ba ta bawa Hafsa hankalinta su yi kawancen yadda ya kamata, in ba ita Hafsan ce ta neme ta ba, ita ba za ta neme ta ba sai in tana neman ta warware mata wani abun da ya shige mata duhu. Amma halayen kirki irin na Hafsa Datti ya sa dole Amina ta mika wuya ga kawancensu.

Amina na mamakin kyau irin na Hafsa kamar Balarabiya, ta taba tambayarta su wane yare ne? Ta ce su fulanin Jama’are ne. abin da Amina ba ta sani ba, behind (karkashin) kyawun Hafsa Datti shi ne hutun rayuwa da ta ke ciki, ‘yar manyan mutane ce, ga ta nan kamar sai ka wanke hannu kafin ka taba, sumul-sumul da ita kamar da ka taba jini zai yi tsartuwa.

Wasu cimakar gwangwani iri-iri da ke cikin kayan abincin Hafsa, Amina ba ta taba ganinsu ba. Sai dai ba ta da kauyanci, ba ta tambaya, kuma ba ta da kwadayi, abin da Goggonta ta kulla mata kadai ta ke amfani da shi. Ko da Hafsa ta yi mata tayin cin ire-iren cimakarta cewa ta ke yi, “Ban iya ci ba”.

In Hafsa ta turza ta ce, “In ki ka takura ni na ci cikina zai baci”.

Dole Hafsa ke kyale ta.

Karatu ya kankama gadan-gadan, su Amina ana ta kwasar ilmi babu dare babu rana. Amina sai ta ga ashe a da ba karatu ta ke yi a Bauchi ba, wasan yara ne. Amina tana ajin (science) kamar yadda ta zaba, don haka ta kama wadannan darussan (subjects) ta rike gam (Mathematics, Biology, Chemistry, Physics), ba ta wasa da su. An ce, ‘talent never hides’, wato hazaka ba ta buya, cikin dan lokaci malamansu sun fara gane kokarin Amina.

Sun samu hutu bayan watanni uku, Goggo ita kadai ta zo daukar Amina ta bar hidimominta a hannun Ilya da Talatu.

Tsallen da Amina ke yi a jikin Goggo kamar yarinyar goye, Hafsa ta zo ta tadda su a inda suke ta gaida Goggo cikin girmamawa. Goggo ta amsa da fara’a, don ta gane ta, ita ce aka hada da Amina a ranar da aka kawo ta.

Suka zuba kayan Amina a taxi din da Goggo ta yo shata, suka yi sallama da Hafsa wadda ita ba a zo daukarta ba tukunna, don a nesa suke, daga Abuja ta zo.

Wajejen la’asar suka iso gida, Goggo ta sallami mai taxi, da gudu Amina ta fada  gida tana kiran Talatu, a soro suka yi mugun karo da goshin kowaccensu. Dukkansu suka dafe goshi kafin Talatu ta rungume ta, “Sannu da zuwa uwardakina, shalelen Baba Talatu”.

“Sannu da gida ta wajena, na same ku lafiya? Ya ya su Balki (‘Ya’yan Talatu)?”

Haka dai suka ganganda suka yi cikin gida.

Amina na ta ganin sauye-sauye wanda ke nuna lallai sana’ar Goggo na tafiya yanda ake so, da karin albarka, cimarsu kanta ta sauya kullum girkin Goggo da nama zuku-zuku na Saniya ko na kaza ko kifi. Asabar na zagayowa ta koma Tahfiz dinta.

Haka Amina ta kare hutunta lafiya ta koma makaranta, wannan karon babu kuka.

         ***
***
***

A hutu na gaba da Amina ta zo, Goggo ta ce ta shirya ta tafi Shira ta gano kawun mahaifinta Bilyaminu, an gaya mata yana kwance ba shi da lafiya, ta kuma karasa ta gaida Baffa Tasi’u shi ma in ta dawo ta je gidan Kawu Sule shi ma ta gaishe shi. Amina ba ta yi wa Goggo musu ba, amma cikin zuciyarta mita ta ke yi, “Na rasa wace iri ce Goggo, sam-sam ba ta yin zuciya da mutanen da ba su damu da mu ba, dan gara-gara ma Baffa Tasi’un shi in an je inda yake yana yi wa mutane tarbar arziki ko da ba zai ba shi ko sisi ba. Amma Baffa Bilya da kawu Sule uhumm! Ba ta bukatarsu cikin rayuwarta, sai dai umarnin Goggo tilas ne a gare ta.

Ranar alhamis ba ta da islamiyya don haka ta shirya da safe, ta yi kwalliya da wata sabuwar atamfarta da Goggo ta dinka mata tana makaranta. Ta kawo wankakken hijabinta ruwan madara ta dora. Ta karbi kudin mota wurin Goggo ta yi mata sallama ita da Baba Talatu, Goggo ta kawo cincin mai sukari da daughnut cikin leda mai yellow da baki guda biyu ta ce ta kai wa kakannin nata da iyalansu.

Amina ta tari taxi (a lokacin ba Napep) ta kai ta tasha, daga nan ta hau motar garinsu Shira. Tunda motar ta soma tafiya Amina tagumi ta yi tana tunane-tunane a kan rayuwa. Ta rasa mahaifinta a daidai lokacin da ta ke tsananin bukatarsa, sai Allah ya share mata hawaye ya bar mata Goggo, ga shi ta cike mata kowanne gurbi na uwa, uba, kawaye da dangi. Shin ko ‘ya’ya mata nawa ne Allah ya ba su jajirtacciyar uwa irin Goggonta?

Dangin mahaifinta ba su damu da su ba, sun watsar da su, tun rasuwarsa wani nasa bai taba tako gidansu ba, amma Goggo ba ta yi zuciya ba, jefi-jefi tana tura Aminan. A cewarta, ‘Naka sai naka’ ko ta ina aka juya sune iyayenta, ita ba wani abu ta ke so su ba su ba, a’ah zumuncin Allah, wanda Allah subhanahu wata’ala ya yi umarni da a yi shi, Ya nesanta da mai yanke shi, Allah ka sa mu dace amin.

Ita kadai ta ke wadannan tunane-tunanen, har aka zo garin Shira. Ta dauko ledojin tsarabarta ta doshi gidan kawunnin nata.

Gidan su mahaifin Amina malam Mas’udu babban gida ne irin na Gandu, kowa an ware masa sassansa da iyalinsa. Bangaren Kawu Bilya daban, na Baffa Tasi’u daban, shi ma Kawu Sule yana da bangare cikin gidan inda yake sauka da iyalinsa idan ya zo. ‘Ya’ya da jikoki rututu don Bilya matansa hudu, Tasi’u mata uku, akalla kowannensu yana da ‘ya’yan da suka haura goma, kuma babu wata tartibiyar sana’a bayan noma, ita ma sai shekara-shekara, don haka duka matan kowacce da sana’arta don mazan ba wani abin kirki suke iya yi musu ba, karfin ciyarwa a wuyansu yake.

Uwargidan Kawu Bilya, wato Asabe sana’ar man kuli-kuli ta ke yi, ta biyun Sahura dinki ta ke yi, ta uku sakar huluna na maza, ta hudu Ramma danwaken sayarwa ta ke yi, ‘ya’ya kuwa ga su nan ba adadi don kowacce tana da kusan goma.

Bangaren Baffa Tasi’u shi da dan dama-dama, yana kokari a kan iyalinsa, duk ya kwashi ‘ya’yansa ya sanya a makarantar boko, babu wanda yake bari ya zauna a gida yana jiran a gama dahuwar abinci, sannan matansa akwai tsafta daidai misali, bai hana su yin sana’a ba shi ma kamar Bilya, sai dai yana wadata su da abinci, kuma suna zaman lafiya sabanin matan Bilya da kullum kamar su cinye kansu wajen tarewa ‘ya’ya fada.

Amina ta yi sallama ta shigo sassan kawu Bilya ta fara shiga. Ramma ce ta fara ganinta, ta dago da mamaki a fuska da muryarta ta ce, “Wa nake gani kamar Amina?”

Ta yi dan murmushi, “Ni ce Goggo Ramma”. 

Ta tsuguna ta gaishe ta kafin ta bi sauran matan daki-daki su ma ta gaishe su, ta dawo dakin Ramma don duk ta fi su kirki, suka dan taba hira ta tambayi jikin kawun Ramma ta ce, “Babu sauki wai ciwon arne, mu je ki ganshi”.

Ramma ta yi mata jagora suka yi sallama a turakarsa, kallo daya Amina ta yi masa zuciyarta ta buga don sai ta ga kamanninsa da mahaifinta sun fito sosai. Yana kwance duk ya kare, sai tari yake yi. Amina ta gaishe shi, da kyar ya samu ya amsa sakamakon tarin da ke turnike shi. 

Ya yafito Amina alamar ta zo gare shi, Amina ta matsa kusa, ya kama hannunta ya ce, “Ki yafe min uwata, na kasa zama kaka a gare ki saboda son zuciya irin tawa. Ba irin kyautatawar da mahaifinki bai min ba, amma na bi ta kai na take saboda son zuciya irin nawa. Ki yafe min ko Allah ya sassauta min zunubin yin wasarere da zumunci da maraicinki, ki kuma roka min mahaifiyarki yafiya don Allah”.

Hawaye suka cicciko a idon Amina, “Wallahi Kawu, Goggona ba ta taba rike ka a zuciyarta ba, ita ta umarce ni da in zo in duba ka, an gaya mata ba ka da lafiya. Ga wannan ma ta ce in kawo maka”.

Ta dire masa ledar da ta riko, ta ci gaba da cewa, “A nawa bangaren ni ma na yafe maka, Allah ya yafe mana bakidaya, Ya tashi kafadunka”.

Ya dumtse hannun Amina cikin nasa, ya dinga sanya mata albarka, da kyar ya cika ta sakamakon wani tarin da ya turnuko shi.

Amina ta tambayi Ramma ko an kai kawun asibiti? Ramma ta ce, “Yo halin Sule wanne ne ba ki sani ba? Ana ta yi masa aike ya zo ya kai shi asibitin ya ki zuwa, tarin fuka ke damunsa in ji malamin asibitin da Tasi’u ya dauko, ya yi masa allurai ya ba da magunguna yana ta sha, amma ga shi nan kullum sai abin da ya yi gaba.

Amina ta ce, “Zan gaya wa Goggona mu zo da taxi gobe a kai shi asibiti”.

Ta yi sallama da su ta shiga sassan Baffa Tasi’u kowa a gidan yana lale maraba da ita har shi Baffan. Ta kawo tsarabar Goggo ta ba shi, shi kuma ya danka wa uwargidansa Azumi ta hau rabo, suna hira yana ba ta labarin ciwon yayan nasa, ya ce shi ya yi duk iya kokarinsa, ya dauko malamin kyamis ya duba shi ya yi masa allurai, bai san ya zai yi ya fitar da shi asibitin maraya ba, karfin nasa bai kai nan ba. Sule ne dama ya kamata ya kai shin, to an yi aiken duniya ya ki zuwa”.

Amina ta ce, “A kyale shi Baffa, gobe za mu zo da mota ni da Goggo mu kai shi asibitin”.

Baffan ya yi ta sa mata albarka.

Ba ta jima ba ta yi sallar la’asar ta kamo hanya, kafin magriba tana gida. Ta kwashe komai ta gaya wa Goggo.

Goggo ta ce, “Allah ya kai mu goben, kin ga ai gara da ki ka je, da haka za su barshi a gida ciwo ya ci ya cinye shi, ai fuka ba ta da kyau, mugun ciwo ce, Allah ya ba shi lafiya”.

Washegari Ilya ne ya samo motar, aka tsadance zuwa da dawowa da wucewa asibiti, Goggo ta biya suka kama hanya. Da yake ba tsaye-tsaye ko jiran fasinja, nan da nan suka iso Shira.

Da ma tun kamin su iso Ramma ta kintsa mijinta cikin ‘yan kayansa masu haske, Ilya da babban dansa Hamza suka sanya shi a motar. Kai tsaye ATBU Teaching Hospital suka wuce da shi.

Likitoci sun karbi kawu Bilya, aka soma ba shi taimako bayan an ba shi gado. A binciken da suka yi ma bayan tarin fuka, akwai sugar tare da shi da hawan jini. Duk abin da suka nema Goggon Amina ta biya, suka ci gaba da ba shi kulawar da ta dace. Dansa Hamza ne yake kwana da shi, Amina na hidimar kawo abinci safe, rana, da kuma dare. Kwanansa uku ya soma murmurewa, sai kuma kunyar Hauwa’u ta hana shi sukuni. Da ya ganta sai hawaye da rokon gafara, yau bakuwar haure ita ta ceto shi daga cututtukan da suka kusa hallaka shi. Jininsa Sule ko oho! Balle ‘ya’yan cikinsa.

Kwanansa bakwai ya yi garau, likitoci sun kafa masa sharadi kan cimar da zai rinka ci ya ce, duk ya ji ya amince. Goggo ta sake biyan kudin mota Hamza da Ilya suka maida shi Shira.

Tun daga wannan abu da ya faru, Amina da Goggonta suka zamo shalele wajen dangin Amina na kauye. Kowa Amina- Amina, gidan Kawu Sule ma taje bata tarar da shi ba, wai yayi tafiya kasar Togo. Zuwan da  Amina ta yi da na sanin yinsa.

Tunda Hafiz babban dan kawu Sule ya ganta ya rikice wa uwarsa Atika shi fa ya ga mata.

A washegari sai ga shi gidan su Amina gidan da bai taba taka kafarsa ba tunda aka haife shi. In ran Amina ya yi dubu, to ya baci. Ta fashe wa Goggo da kuka tana fadin, ta shiga tsakaninsu, ba ta son maganganun da yake mata.

Goggo ta ce, “An taba shiga tsakanin ‘yan uwa ne Aminatu? Ki bi shi a hankali, ba wanda ya isa ya yi miki auren dole muddin ina raye”.

Hafiz fa da gaske yake, ya makalewa gidan Goggo, abincin ranarsa a gidan yake ci in ya taso aiki, ma’aikacin MTN ne. goggo ba ta taba nuna masa rashin goyon bayanta ba ko a fuska, Allah ta ke gaya wa cikin sallolinta Ya zaba wa Aminanta miji na gari, mai addini, wanda zai rike ta da maraicinta amana.

Amina da ta gane lokacin zuwan Yaya Hafiz gidan, da zarar lokacin ya kusa za ta sulale ta bar gidan zuwa gidan su Ilya wajen Goggo Zulai, tana taya ta gyaran zogale da dahuwarsa, sana’ar Zulai din ke nan, in ya tafi Ilyan Goggo zai zo ya gaya mata. Haka za ta koma gida tana yi wa Goggo mitar ita ta sakar masa har ya maida gidansu wajen zuwa. Ita fa ko maza sun kare a duniya ba abin da za ta yi da dan kawu Sule, balle ma mijinta ba a haife shi ba.

Goggo murmushi kawai ta ke yi, ba ta cewa komai. Da gaske Amina ta kullaci kawu Sule, duk da yadda ta ke nusar da ita. Kuma ba ta son kalaman Amina masu nuna ba ta da niyyar aure a rayuwarta.

A haka hutunsu ya kare, Amina ta koma makaranta.

Atika har gida ta zo ta tadda Goggo da kashedinta, cewa ta yi gaggawar kwance asirin da ta kulla wa Hafiz ta tura Amina gidansu da shi, domin ko mata sun kare ba abin da Hafiz zai ci da Amina, su ba su gaji fatara da talauci ba. Don haka a kiyaye tun Babansa bai ji ba.

Goggo ba ta ce mata komai ba har ta yi bambaminta ta gama, ta fita. Ta girgiza kai, a fili ta ce, “Rayuwa ke nan”.

Hafiz bai fasa zuwa gidan ba ko bayan da Amina ta koma makaranta, ita kuma Goggo ba ta fasa ba shi abinci ba in ya nema, sannan ba ta gaya masa mahaifiyarsa ta zo ta yi musu cin mutunci ba, ta bar komai a hannun Allah.

Cikin dumi irin na Hafiz yake gayawa Goggo babansa yake jira ya dawo daga Tokyo ya gaya masa zancensa da Amina, ya ce, 

“Goggo na san zai yi farin ciki, zumuncin da ya gurgunce zai mike. Don Allah Goggo ki dinga nuna wa Amina na rasa gane kanta, ni dan uwanta ne, jininta. Zan fi kowa rike aurenta da daraja”.

Goggo kan yi murmushi, Hafiz gata ne ya yi masa yawa shi ya sa yake ganin komai yake so zai same shi da sauki. A ranta cewa ta ke, ‘ashe kun san kuna da ‘yan uwan na jini da ma? Wadanda jin dadin rayuwa ya hana ku san da su, sai yanzu da suka soma zama mutane yadda za su amfane ku?”

               ***     ***
***

Wannan zangon su Amina karatu suke ka’in da na’in, domin daga shi ne za su shiga aji shida na sakandire in sun dawo hutu. Ranar wata asabar suna labirare (library) ita da Hafsa, a gabansu tintimemen littafi ne an rubuta (Organic Chemistry) na ‘T.W Graham’, suna aikin wani (assignment). Hafsa ta ce, “Amina Mas’ud, me ki ke so ki karanta ne a jami’a?”

Ba tare da ta dago ba tana ci gaba da rubutun da ta ke yi, ta ce, “Ciwon da ya kashe Babana. Na ga yadda yake, ina tausaya wa masu fama da shi, domin rabin jikinsu ne a raye, rabi a mace. Sannan jinyarsu sai mai hakuri, juriya da sadaukarwa. Na jinjina wa Goggona da ta yi jinyar Baba babu korafi, babu gazawa. Ina rokon Allah ya sada su a inuwar aure a gidan aljanna”.

Hafsa cikin tausayawa ta ce, “Wane ciwo ne?”

Ta ajiye bironta a kan littafi ‘stroke’ Hafsa ta ce, “kina nufin za ki karanta (Physiotherapy) ne?”

Amina ta ce, “Insha Allahu”.

Hafsa ta ce, “Amina kin rakito karatu mai tsayi, anya Goggo za ta barki? Maganar aure fa? Ko da wasa ban taba ji kin yi min maganar wani da sunan yana sonki ko kuna (dating) ba, ni na gaya miki har kudin aurena an karba, mahmud yana Russia yana nasa karatun, (family friends) muke da su, da ya kammala shekara mai zuwa zai zo daidai da mun kammala mu ma za a yi mana aure mu koma tare, in shiga jami’ar a can. Ki yi kokari ki fidda miji Amina, don in ki ka fara karatun likitanci ba za ki samu lokacin irin wadannan abubuwan ba. Gabadaya hankalinki zai afu ne ga cimma abin da ki ke son cimmawa, amma da aurenki in ki ka yi sa’ar abokin rayuwa komai zai tafi miki da sauki.

With someone aside who is always helping, supporting and encouraging your dreams will be realized (tare da wani a gefenki wanda kullum zai kasance mai taimaka miki, da ba ki kwarin gwiwa mafarkanki za su zamo gaskiya). Mace na bukatar namiji a gefenta (as soon as) ta kai munzali. Don kiyaye addini da mutunci. Ki yi nazari, karatu ba ya hana aure, haka aure ba ya hana karatu”.

Amina ta mike ta soma tattara takardunta don Hafsa ta ishe ta, ba ta da gamsasshiyar amsar da za ta bata, don Goggo ma abin da ta ke fada mata kenan. Ta bar mata wajen shi ne mafi a’ala a gare ta.

Hafsa ta jinjina kai tana murmushi, ta bi bayan Amina da kallo. Haka kawai Amina Mas’ud ke burge ta. Yarinyar ta san kanta, miskilar gaske ce, sannan wani bai isa ya canza mata ra’ayi ba komai kusancinta da shi, shi ya sa ba ta faye fadin ra’ayinta ba ma a kan abubuwa, sai dai ta yi a aikace a gani.

Ita ma ta mike ta harhada nata takardun ta bi bayanta.

                 ***
***
***

Ilyan Goggo da Goggo sun baje kudi a tsakar dakin Goggo suna ta lissafi, Ilya ya ware wasu gefe ya sanya a leda ya mika wa Goggo, “Ajiye wadannan a gefe, kudin makarantar Amina na shekarar karshe, Waec, Neco da Jamb kamar yadda aka ba mu list”.

Goggo ta amsa ta aje a gefe, ita ma ta ware wasu ta mika masa, “Wadannan kuma dubu sittin ga su, ka sayi sabon babur ka dinga amfani da shi, kada ka yi min musu, umarni ne ba shawara ba”.

Ilya ya sanya hannu biyu ya karba, idanunsa suka ciko da kwalla. Abin da zai ci sau uku a rana Goggo ce, suturar da zai sanya ita ce, Allah bai ba shi kwanyar karatu ba, amma Goggo ba ta barshi ya zauna cikin duhun jahilci ba, ta sanya shi dole ya shiga makarantar yaki da jahilci, ga albashi 10% da ta ke ba su duk wata shi da Talatu. Me zai yi ya biya wannan baiwar Allah ban da ya ci gaba da tsaya mata a kan kasuwancinta saboda Allah? Abin da yake fada cikin zuciyarsa ke nan.

Aka yi sallama aka daga labulen falon, Hafiz ne da kayan ma’aikatan MTN masu kalar yellow da baki a jikinsa, da gani daga aiki ya dawo ko gida bai je ba. Goggo da Ilya suka amsa, ya ce, “Inye! Hajiya Goggo da Ilyanta, zakka ake fitarwa ne?”

Goggo ta yi murmushi, Ilya ya ce, “Yaya hafizu ka lallashi Goggo ta yarda a bude mata (account) a banki tunda tana da abin da ya fi karfin abin da ta ke zubawa a dashi duk wata, ni ban ce ta daina dashi ba, amma abin da ya haura abin da aka zuba a dashin a sanya shi a banki.

Karatu Amina ba ta kare ba don ta gama wannan tunda jami’a za ta shiga, kuma likitanci ta ke so, an gaya min kuma ya fi kowanne karatu cin kudi”.

Hafiz ya samu kujera ya zauna, duk da Ilya ya ba shi haushi da ya ce Amina jami’a za ta shiga, ya danne bacin ransa.

“Goggo me ya sa ba kya son ajiya a banki?”

Cikin nutsuwa Goggo ta ce.

“Ba wani abu ba ne Hafizu, abu ne na rai da rayuwa, ka gama wahalarka ka zuba a banki, ka zo ka mutu wani naka bai san da su ba tunda rayuwar ba ta da tabbas”.

Jikin kowannensu ya yi sanyi. Da kyar Hafiz ya ce, “Ba wanda ya san gawar fari, amma mu ga mu, mun san kin yi ajiya a banki”.

“Idan dukkanmu muka fadi muka mutu fa?”

“Insha Allah Goggo ba za mu fadi lokaci daya gabadayanmu ba”.

Ilya ya kyalkyale da dariya, ita ma Goggon Hafiz ya ba ta dariya.

“Ga shawara”. In ji Ilya, “A bude asusun da sunan Amina, tunda komai aka saka na karatunta ne, duk abin da ya kama ta cira da kanta ta biya, mu sakawa ne aikinmu bayan mun ware uwar kudi, na cefanen gida da albashin ma’aikata”.

Goggo ta ce, “Na amince”.

A zuciyar Hafiz ya ce, ‘Wannan yaron Ilya kwakwalwarsa tana ja, da ya yi karatu da an ga kasuwanci’. Bai gama tunaninsa ba Ilya ya kara mamakantar da shi da cewa.

“Goggo za a kara jari fa, dazu mai kula da kantinan cikin asibitin koyarwa (containers) ya yi min magana cewa, mu dinga kai wa kantinan cikin asibiti, an yarda da tsafta da nagartar kayanmu, kasuwa za ta kara fadada da yardar Allah”.

Goggo ta ce, “Duk abin da ka ce Ilya na san wanda zai amfane mu ne, in na dau wannan dashin maimakon a kai banki, to a kara jarin. A bude asusun da abin da ke hannuna yanzu”.

Hafiz da ya ji ba su da niyyar sako zancen Amina ya muskuta ya yi gyaran murya.

“Ni Goggo ba gobe ne Amina za ta zo ba?”

Goggo ta maido hankalinta gare shi, “Eh, haka na ji a radiyo, gobe ne hutun ‘yan makaranta ko?”

“To Goggo ki yi zamanki ni da Ilya mu je mu dauko ta mana?”

Cikin girgiza kai Goggo ta ce,

 “Ba za ta yarda ta biyo ka ba”.

Shi ma sai ya yi shiru, don ya san gaskiya ta fada masa. Amina ba ta son shi ya sani kamar mala’ikan daukar rai ta ke kallonsa. Ya rasa abin da ya sa zuciyarsa ta kasa hakura da ita. Mata iri-iri binsa suke yana yakice su, amma Amina ce kadai ta samu nasarar tsayawa a kahon zuciyarsa.

Ba irin fada da zagin da mahaifiyarsa ba ta yi masa a kan ya rabu da gidan su Amina, don su suke magance shi yake son Aminar, don su shigo cikin arzikin ubansa da ya yi musu nisa, amma da ta gama zai karkade jikinsa ya tashi, hakan ba ya hana gobe in ya dawo aiki gidan su Aminar zai koma ya ci abincin rana.

Hafiz shi ne Da na farko a wurin kawu Sule da Atika, sai kanwarsa Tasnim, tana sakandire aji hudu da kadan Amina ta girme ta, sai Saifullah da bai wuce shekaru tara ba. Kamar yadda Baban Amina ya ce ne rashin yawan haihuwar na mahaifiyarsu ne, shi da Kawu Sule, su Kawu Bilya da Tasi’u uba suka hada ba uwa ba.

Ranar hutu Amina da kanta ta dawo gida ko hutun baya ma da kanta ta dawo, ta hana Goggo zuwa, ta ce su daina hidimarta haka (she is old enough), wato ta yi girman da za ta dinga daukar wasu (responsibilities) na rayuwarta. Yara suka sauke mata kayanta a tsakar gida ta bude jakarta ta ba su ashirin-ashirin, gidan ban da kamshin suyar kayan dadi ba abin da yake yi, Baba Talatu ce ke suyar Goggo na gefe tana kirgawa a cikin bokitan roba.

“Lale marhabin da ‘yar gidana”. In ji Baba Talatu.

Amina ta sunkuya ta dan rungume ta ta baya, kamin ta isa ga Goggo ta yi mata cikakkiyar runguma. Ta lumshe ido cikin farin cikin samun Goggonta lafiya. Ta sake ta ta dan ja baya ta sanya hannu ta dauki (meatpie) daya cikin daruruwan (meatpie) din da aka soya, ta kai bakinta ta gutsira ta soma taunawa, kunnenta ya yi wani irin motsi har can ciki sai da ta sa hannu ta sosa.

“Goggo mai kayan dadi!”.

Goggo ta yi murmushi, “Ya hanya?”

“Hamdullah”. In ji Amina.

Da haka ta wuce daki don ta kimtsa, ta huta. Tunda ta yi sallar la’asar wani irin bacci ya dauke ta, sai yanzu ta san ta tara bacci da gajiya mai yawa a jikinta saboda jarrabawar da suka yi ta wucewa aji shida. Su Goggo suna ta aikinsu, ba su san bacci ta ke ba. Sanda aka kira sallar magriba duk suka mike. Goggo ta shimfida sallaya za ta tada sallah ne ta ankara da Amina da ke can karshen gadon katakonta tana bacci. Ta san baccin wahala ne ya kayar da ita, ba ta taba ganin yaro mai nacin karatu ba irin Amina, hakan ya sa duk sakamakon jarrabawa Amina ba ta wuce na daya ko na biyu.

Ba ta so katse mata baccin ba don da alama tana jin dadinsa. Ta dade tsaye a kanta tana kallonta tana yi mata addu’o’in nasarar rayuwa cikin zuciyarta, miji na gari, wanda shi ne abin da ya fi tsaya wa Goggon a zuciya tun sanda ta lura ta fara al’ada (jinin haila). Daga bisani ta tashe ta, ta yi wata irin doguwar mika da doguwar hamma, sannan ta mike don dauro alwala.

Ko sallar isha ba a idar ba Hafiz ya yi sallama, dukkansu suna tsakar gida kowa kan abin sallarsa daban suna bin jam’in masallacin da ke kusa da su daga nan inda suke. Sai ya karasa gindin famfo ya daura alwala, shi ma ya fita ya nufi masallacin.

Kafin ya dawo Amina ta cika ta yi fam! Tana neman wajen gudu a zuciyarta, Goggo Zulai ta je kauye kamar yadda Goggo ta fada mata, ga ta ita ba gwanar shige-shigen gidan makwabta ba. Ba ta gama tunaninta ba ta ji sallamar Hafiz, ya dawo. 

Ya ja kujera ya zauna yana fuskantarta tana zaune a kan sallaya ko kunyar Goggo bai ji ba. Fuskar nan ta Amina ta kirne kamar wadda aka fasa wa danyen kwai a kanta. Goggo ta ce, 

“An gama tuwo Hafizu”.

“Bar tuwon nan yau Goggo, murnar ganin Amina ba za ta barni in ci ba”.

Ta shige daki ta rabu da su.

Amina ta mike tana kokarin bin bayan Goggo, Hafiz ya ce, “Don Allah, don Annabi Amina ki zauna, na yi miki alkawarin yau zan saurare ki in ji uzurinki da kalaman bakinki, in na gamsu da su, wallahi zan kyale ki, zan fita daga rayuwarki kamar yadda ki ke so’.

Jikinta ya yi sanyi sakamakon  yadda yake maganar (with a gesture), ya kuma nuna zai aikata abin da ya ce zai aikata din in har ta saurare shi.

Ta sake shimfida sallayar ta koma ta zauna, amma ba ta kallonshi, wani gefen daban ta ke kallo.

Ya dau mintuna biyu bai yi magana ba, ita ma ba ta nuna ta kosa ya yi maganar ba. Daga bisani ya ce, 

“Tun ranar da Allah ya sa na fara ganinki duk da na sanki tun kina karama, ranar da na ganki a girmanki, Ubangiji ya jarrabe ni da ciwon sonki, kauna wadda nake fatan ta kai mu ga aure. Ban boye ba na nuna wa iyayena da Goggonki tun a lokacin. Amma minti guda ba ki taba ba ni don mu fahimci juna ba, duk da an ce labarin zuciya a tambayi fuska na fuskanci ba ki sona, kin tsane ni, ko me ya sa Amina?”

Amina ta hadiyi miyau, yau kam ta yanke shawarar ta bude baki ta magantu ko Hafiz ya shafa mata lafiya.

“Ni wallahi ban tsane ka ba”.

Kamar daga sama Hafiz ya ji ta fada. Kamin ya farfado daga dadin da kalaman suka yi masa Amina ta ci gaba.

“Duk kusancina da mutum, duk kaunar da nake masa, in ya ce yana sona sai in ji duk duniya babu wanda na tsana irinsa. Kai dan uwana ne na jini, dole akwai kauna ta ‘yan uwantaka, da za ka janye kalaman soyayya ko aure a tsakaninmu, lafiya za mu zauna”.

Abin ya kusa bai wa Hafiz dariya, wato wannan so na aure da yake furtawa shi ne ba ta so ba shi ba. To ban da abin Amina me ye amfanin zumuncin mace da namiji in ba soyayya ce a ciki ba?
Ya tattara kalamansa ya dunkule su cikin hikima, “Amina, me ya sa ba kya so a ce ana sonki?”

Kai tsaye ta amsa, “Saboda in Goggo ta samu tsayayye kwakkwara, aure za ta yi min, ba za ta bar ni in gama karatun da nake so in yi ba”.

Hafiz ya girgiza kai, ya kuma fahimce ta, “To ke kuwa Amina wane irin karatu ne wannan da zai hana ki aure?”

Amina ba ta ce komai ba, don a ganinta wannan ba huruminsa ba ne.

Da bai samu waccan amsar ba, sai ya karo wata, “In na jiraki ki ka gama karatun da ki ke so ki yi din, a kalla nan da shekaru goma, in kin kare za ki yarda ki aure ni ko da a mata ta biyu ne?”

Amina ta mirgina kai, “Ban yi alkawari ba, saboda Allah shi Ya san gobe. Za dai ka shiga cikin manema in akwai su”.

Hafiz ya rasa ta inda zai billo mata, yarinya na magana da cikakkiyar kwakwalwa kamar ta girme shi. Gara ya sanya wa ransa salama a kan Amina.

***
***
***

Tun daga wannan ranar Goggo ta lura Hafiz ya dauke sawunsa daga gidanta. Ta sa Amina a gaba da fada kamar ta ari baki, ta tambaye ta ta gaya mata abin da ta yi masa, Amina ta ce, ita kawai ce masa ta yi ba yanzu za ta yi aure ba. Sai Goggo ta koma lallashi da nasiha, tana nuna mata ta daina wulakanta masu kaunarta, ta bi rayuwa a hankali, ta cire dogon buri.

Duk da Hafiz ya hakura da Amina bai fasa zuwa jefi-jefi ya gaida Goggo ba, lokacin Amina ta koma makaranta. A gefe mahaifiyarsa na ta yin nata kokarin wajen malamanta don a yi masa firraqu da Amina. Sanda Hafiz ya gaya mata ya hakura da Amina ta samo masa mata, don shi ba shi da idon kallon kowacce mace a duniya ba Amina ba, ta wani bangaren kuma ya matsu da ya yi auren ne a wannan dan tsukin ko ya samu nutsuwa ya fidda Amina a ransa.

Atika sai ta yarda kokarinta ne ya raba su, ta kara yarda da malamanta, ta kuma kara musu ihsani. Ta soma yi masa fafutukar auren ‘yar kawarta mai suna Siyama, wadda ta fito daga gidan da ya gamsar da ita, ba wadanda za su zame musu (liability) ba.

Lokaci ba ya jiran dan Adam, haka yake ta mirginawa cikin kudura da iradar Ubangiji. A yau Amina ta gama dukkan jarrabawoyinta na fita sakandire. Amina da Goggonta Hauwa sun yi godiya ga Allah da Ya nuna musu wannan ranar. Sun rabu ita da Hafsa kowa na sharar hawaye da alkawarin ziyartar juna in Mai duka ya yarda. Amina ta yi wa Hafsa alkawarin zuwa bikinta har Abuja idan Goggo ta amince, domin ba zai dauki lokaci ba, ita ake jira ta kare karatun nata, ga shi kuma an gama cikin yardar Ubangiji.

Amina sai zaman gida don jiran fitowar sakamako. Ta yi kace-kace cikin taimaka wa sana’ar Goggonta, duk karfin ayyukan ita ce don Allah bai halicce ta da kuiya ba.

Sun je ita da Ilya sun bude asusu da sunan Amina da bankin (firstbank), aka ci gaba da zuba ribar kasuwancin Goggo a ciki.

                      ****
         AMINA A JAMI’A

Sakamakon bai dauki watanni uku ba kamar yadda ake yi a wancan lokacin, ya fito. Amina sai sam-barka ta lashe komai. Goggo ba ta yi wahalar banza ba. Babu jimawa ta samu gurbin da ta nema a kuma fannin data nema a ATBU a kananun shekarunta goma sha shidda, sakamakon (double promotion) da aka yi mata a karamar sakandire da firamare.

Tun daga shige da fice na (registration) da ta fara ta lura ta kuma amince tafiyar ba mai sauki ba ce, don haka ta kara ba da himma.

Manema kuma suka ce mata salamu alaikum, kamar da ma jira suke ta kare sakandiren ta fara jami’a. ba ta sauraron kowa, kuma ba ta barin Goggo ta gane tana korarsu ne tun kafin su biyo ta gida.

Lokacin da Amina ta shiga shekara ta karshe a jami’ar Tafawa Balewa inda ta ke hada B.Sc dinta a ‘Physiotherapy’, wanda ta kwashe shekaru biyar tana yi, Goggo Hauwa ta soma shiga damuwa a kan rashin kwakkwaran manemi ga Aminar, a lokacin ta cika shekaru ashirin da daya a duniya. Abin ya soma damunta sosai.

An tura su Amina ‘internship’ na shekara daya a asibitin koyarwa (Abubakar Tafawa Balewa Teaching Hospital), bayan kammala ‘B.Sc’ dinta, jininsu ya hadu da (consultant) dinsu Dr. Usman Turaki saboda kokarinta. Dr. Turaki na yabawa Amina sosai, yana kiranta ‘Young Doctor’, don duk cikin ‘team’ dinsu da ke karkashin Dr. Turaki ita ce karama. 

Amina na girmama Dr. Usman Turaki don ta lura mutumin kirki ne mai tsanteni da mutuncinsa, ba shi da wasa ko kadan ga rikon addini. Duk sanda yake koyar da su da zarar an kira sallah, to fa zai katse ya yi umarni ga musulman cikinsu su je su yi sallah, sannan bai taba yi mata maganar banza ba, don haka tasu ta zo daya suke ganin mutuncin juna, duk abin da ya shige mata duhu shi ta ke samu, shi ya shige mata gaba ta ke samun (scholarship) daga gwamnatin jiha, ko da ba ta gaya masa komai da ya danganci (personal life) zahirin rayuwarta ba, ya lura iyayenta masu karamin karfi ne, an kuma taba gaya masa Babanta ya rasu, wannan ‘scholarship’ da ta ke samu duk shekara ba karamin taimakawa yake yi ba.

***
***
***

Goggo Hauwa da aminiyarta Zulai Babar Ilya, a dakin Goggon suke tattaunawa a kan damuwar Goggon.

“Na rasa daga ina matsalar ta ke? Aminatu sam ba ta da niyyar aure a rayuwarta Zulai, boko dai, boko dai? Ina ki ka fito? Asibiti, ina za ki? Asibiti! Babu mashinshini ko daya, lamarin nan yana tayar min da hankali, mu shekarunmu goma sha hudu aka yi mana aure, yau Amina in watan nan ya mutu shekarunta ashirin da uku. Yaushe ne ta ke tunanin ajiye iyali na kanta? In na tambaya babu manemi ta ce babu, ga Hafizu da ta kora yanzu yaransa biyu, jiya suka zo shi da maidakinsa da yaransa ba ki gani ba abin sha’awa, ta san ta yi ta yin nan-nan da yaran wasu, amma ko miskala zarratin ba ta damu da itama ta yi ba, sai hidima da na mutane”.

Goggo Zulai ta gyara zama, “Kina nema wa yarinyar nan taimako kuwa? Yanzu ba wuya aljanu sun auri bil’adama su cire musu son aure a ransu, ga jifa irin na marasa imani dole ki mike tsaye”.

Goggo ta girgiza kai, “In dai irin wannan mikewa tsayen ne ba zan taba mikewa ba, kullum na kai goshina gaban Ubangiji dare da rana, yini da safiya sai na roki Ya baiwa Amina miji na gari, addu’ar iyaye kuma karbabbiya ce a kan ‘ya’yansu, abin daga Aminar ne, na tabbatar korar maneman ta ke tun kamin su iso gida. Na yi fadan, na yi nasihar duka a banza”.

Zulai ta ce, “In haka ne sai ki daina damuwa ki jira lokacin da ijaba za ta zo, amma duk da haka ki sa a dinga rubuce mata alqur’ani tana shanyewa saboda shi maganin komai ne. zan yi wa masu rubutu magana a fara yi mata”.

Goggo ta amince da shawarar Zulai. Ta sa aka yi rubutun jarka guda tana takura wa Amina tana sha a gabanta.

***
***
***

Amina zaune a gefen gado, Goggo a kasa, kitso Amina ke yi wa Goggo suna hira jefi-jefi. Amina ta ce, “Wai ni Goggo shekararki nawa ne? furfurarki ba ta da yawa”.

“Shekaru na hamsin”.

Goggo ta ba ta amsa.

“To Goggo me ya sa ba za ki yi aure ba, na ga dattijai ma da suka fi ki suna yin aure”.

Goggo ta sha kunu, sau tari Amina ‘treating’ din Goggo ta ke kamar kakarta.

“Sai ki kai ni bola ki yar in gajiya ki ka yi da ganina”.

“Wuh!” In ji Amina tana dafe baki cikin dariya.

“Goggo na my life, my soul”.

Goggo ta ce, “Idan ba za ki yi maza ki lallabe min kan nan ba ki kyale ni”.

Amina ta maida hankali ga kitso, amma bakinta ya kasa shiru, 

“Goggo yaushe za mu je Sirrleone?”

Goggo ta yi mata shiru, sai ba ta ja ba, don ta san shirun Goggo na nufin ba za ta yi abun a lokacin da aka ba ta umarni ba.

Ilya ya shigo yana kakabin nan irin na ‘yan siyasa, “Sai Ji-qas, wallahi sai Ji-kas…!”

Ya yi tsalle ya dire ya shigo dakin Goggo yana ci gaba da fadin, “Sai Ji-kas, insha Allahu sai Ji-kas!”

“Mene ne Ji-kas?” 

Goggo da Amina suka hada baki suna tambayarsa.

“Goggo ina rediyonki? Hira ake da Engineer Ma’aruf Habibu Ji-kas, dan takarar gwamnan Bauchi daga jam’iyyar NPC (Northern People Congress)”. Ya fadi yana ta kokarin murdo rediyon har ya samu radio Bauchi.

“Yaushe ka zama dan siyasa Ilya?” Goggo ta tambaya cikin mamaki.

“Ban zama ba Goggo, amma a kan Ji-kas zan zama. Daya tamkar da goma, mai son ci gaban matasan Bauchi, gagara-gasar masu gasa, bujimi uban matasa. Giwa an buga an barki, Ji-kas ikon Allah ke nan”.

Muryoyi suka soma fitowa tar-tar daga rediyon, na dan jarida da wanda ake yi wa tambayoyin yana ba da amsa cikin nutsuwa da wadatar ilmi, the programme is live (wato a lokacin ake yi).

Ba su ji farkon hirar ba, sai tsakiyarta.

“Mene ne babban burinku idan kun samu nasarar hayewa wannan kujera a garin Bauchi da kananan hukumominta guda ashirin?”

Ya dan ja lokaci kafin ya amsa, a hankali kuma ya soma bayani cikin Hausa mai tsafta wadda babu kalaman turanci a ciki.

“Babban kudirinmu shi ne gina matasa, saboda su ne shuwagabannin gobe. Za mu fadada samuwar aikin yi ga wadanda suka yi karatu, wadanda Allah bai ba su dama ba za mu samar da shirin koyar da sana’o’i, inda za a koyar da su duk sana’ar da suke so mu ba su jari wanda zai ishe su gina wannan sana’a, domin in ka lura akasarin matasan da ke samun kansu a shaye-shaye, daba da sauran laifuffuka rashin aikin yi da hanyar abinci shi ne sila, duk masu yin karatu a fannin kiwon lafiya (medicine), gwamnatinmu za ta dauki nauyin karatunsu. Wannan alkawari ne muka yi ga al’ummarmu da muke rokon Allah ya ba mu ikon cika shi. 

A sauran bangarorin ma ba za mu bar ko daya ba, tun daga kan ilmi, ruwa da wutar lantarki, tsaro, cin hanci da rashawa, tituna da hanyoyin sadarwa, karawa malaman makaranta albashi, hakkin ‘yan pansho, tsaftar muhalli da sauransu, muna kira ga matasa da su fito wannan karon su zabi wadanda suke so su zama shuwagabanninsu ta hanyar aiki da hankali, kada su zabi wadanda za su zo suna da na sani…”

Dan jarida ya gamsu da amsar da ya samu, ya ce, “A karshe masu sauraro za su so su ji mene ne ‘Ji-kas’ da ya bi ya dabaibaye Engineer, har sunansa ya bace sai Ji-kas din?”

Murmushi ya yi mai sauti, kana iya jiyo sautin murmushin nasa ta rediyon.

“Ji-kas, kauye ne da ke karkashin jihar Jigawa, a karamar hukumar Gwaram, na san mutane da yawa za su ce ya ya dan Jigawa zai nemi kujerar Bauchi? To Ji-kas kauyen da mahaifiyata ta rayu a can ne saboda yanayin rayuwa, amma uslin iyaye da kakannina ‘yan kasar Bauchi ne, kuma a nan aka haife ni, sai dai na budi ido na gan ni a garin Ji-kas, da na isa shiga makaranta sai na baro Ji-kas na dawo Bauchi na ci gaba da zama da mahaifina”.

Dan jaridar ya ce, “Masu saurare da fatan kun gamsu? Bari mu kyale ka haka Hon. Ma’aruf Habibu Ji-kas. Ga sakonni suna ta shigowa na goyon bayan al’umma a gare ka, amma lokaci ba zai bari mu bi su daya bayan daya ba. A takaice wane sako ne gare ka ga dumbin masoyanka?”

Babu nuna kosawa cikin muryarsa, “Sako na ga jama’ata shi ne, ranar zabe kowa ya fito ya kada kuri’arsa don kwatar ‘yancinsa na dan kasa, kada a zauna a gida a ce su je su zabo mana alheri, a’ah, hakkin kowane dan kasa ne ya yi zabe don kar a yo masa zaben tumun dare. Sannan su ci gaba da addu’a Allah ya ba su shuwagabanni na gari, ba wanda suke so kadai ba”.

A nan hirar ta kare. Ilya ya yi zambarwa yana fadin, “Sai Ji-kas!”

Amina ta ce, “Hala cin hanci ya ba ka, wannan irin soyayya haka?”

Ilya ya ce, “Wallahi ko sisi. Kawai ina son mutumin. Ku ne ba ku sanshi ba, amma kaf garin nan waye bai san Engr. Ma’aruf Jikas ba? Takarar ma talakawa ne suka angiza shi saboda irin taimakonsa gare su, amma a da dan kwangila ne kawai bai da alaka da siyasa ko kadan”.

Zancen duk ya gundiri Amina, ta karasa wa Goggo kitsonta, ta mike ta yi waje don sake wanka ta tafi asibiti, tana da laccar karfe hudu na yamma.

A yanzu haka Amina na shirin gama ‘internship’ bayan kwashe shekaru biyar a jami’a, tana cikin shekaru ashirin da hudu, gabadaya shekarun gwamnati ce ta ci gaba da biya mata scholarship abin da Goggo ke kashewa ba yawa, don haka asusunsu cike yake taf da kudi da su kansu ba su san adadinsu ba.

An yi bikin yaye su Amina ranar wata asabar a matsayin cikakkun (physiotherapy proffessionals). Gabadaya danginta na kauye sun zo mata ban da kawu Sule, Hafiz da iyalinsa ma ba a barsu a baya ba. Goggo ta hada gagarumar walima a nan gidansu, an ci an sha daga abinci mai kyau da ababen sha masu kyau. (Ina ruwan mai abu da abunsa?) An yi taro lafiya an watse lafiya, Amina ta ci gaba da hutawa a gida kafin inda za a tuttura su hidimar kasa ya fito.

***
***
***

Amina da Goggo suna hira a yau, Goggo ta dubi Amina cikin damuwa, “Har yanzu lokaci bai yi ba da za ki kawo min miji Aminatu? Sai na fadi na mutu ban ga ‘ya’yanki ba Amina? Me ki ke nema a rayuwa haka? Na bi ki, na bi ki da duk abin da ki ke so da burikanki, sai yaushe ni za ki faranta min, ki cika min nawa burin a kanki?”

Hankalin Amina in ya yi dubu to ya tashi, ganin Goggo tana share hawaye. Ba ta san sanda ita ma idanunta suka yi rau-rau ba, ta gurfana tana bai wa Goggo hakuri, 

“Na yi miki alkawari Goggo, duk wanda ya fara zuwa yanzu zan ba shi dama ya fito ba zan kara korar kowa ba”.

Sai a sannan ne Goggo ta sauko, ta daga hannu sama ta ce,

 “Ya Allah ka kawo wa Aminatu miji na gari alfarmar Alqur’ani”.

Wani ikon Allah kuma sai dif! Maneman suka dauke kafa, babu su babu alamarsu, har Amina ta tafi hidimar kasa jihar Gombe..

To duk wanda ya zo, in ya ji cewa Amina cikakkiyar likita ce, sai ya ga ta fi karfinsa ya cika bujensa da iska.

***
***
***

Bayan Amina ta kammala hidimar kasa, an rarraba su asibitoci da dama, da taimakon Dr. Turaki aka bar Amina a ATBU Teaching Hospital, Dr. Amina Mas’ud Shira ta fara aiki a ‘physiotherapy department’ cikin kawarewa da sanin makamar aikinta.

                         ****
Maballan ‘suit’ din da ta sanya masa ta ke ballewa, a tausashe kuma tana yi masa hira, ta dauko ‘necktie’ mai ruwan makuba ta zarga masa ta ja ta matse tana fadin, 

“Ba ka ga yadda ash (ruwan toka) ke karbarka ba Baban Amina, ya kamata mu shiga gasar (handsomes) ta duniya, saboda har tafiyarsu ka iya, matsalarka daya rashin fara’a, kullum handsome fuskar nan a cikin seriousness, zan yi rantsuwa ban yi kaffara ba, idan nace ban da Amina ba wanda ke ganin dariyarka, ko ni albarka…...”

Bai san sanda ya yi dariyar ba, Aisha will never cease to amuse him (Aisha ba za ta bar sa shi dariya ba kullum), mace ce ta gari da kowanne namiji ke burin samu, idan har samun mace ta gari shi ne cikar rabin addini yana da yakinin cikar nasa rabin addinin. Ya kama karan hancinta ya ja kadan, 

“Kin ga malama yi sauri ba na son shirme, flight dina to Abuja karfe sha daya na safe zai tashi, don ba ni da yadda zan yi da ke ne zan barki da Ameena ku taho a mota. Ni rasa me ye abin tsoro a jirgi, matsoraciya kawai”.

Aisha ba ta yi magana ba, ta dauko masa (briefcase) dinsa. Ita dai tunda Ubangiji ya halicce ta ta ke tsoron hawa jirgi, ga ta dai ba haihuwar kauye ba, ko wani abu makamancin haka, it happens by nature.

Akwai lokacin da maigidan ya takura mata don ya zama dole, umrah za su je bayan aurensu, zuwa dakin Allah ya kori komai ga kowanne musulmi, don haka Aisha ta yi shahada ta hau jirgi, suka nabba’a a mazauninsu, bayan sun sanya ‘belt’. Da jirgin ya yi kururuwa ya karci kasa ya luluka sama, Aisha ta rungume mijinta ta runtse idonta, sai jini ya kece kamar an yanka rago, cikin watanni uku ya fice.

Tun daga lokacin bai kara takurawa Aisha wajen hawa jirgi ba. Shi zai bi jirgin, ita ta bi mota su hade a inda za su je. Fita kasar waje kuwa ba ya daga cikin al’adun rayuwarsa, ba ya zuwa kowacce kasa duk da arzikin da Allah ya yi masa ban da Saudi-Arebia. A cewarsa bai ga me zai je ya yo ba ban da asarar dukiya, duk abin da muke nema na jin dadin rayuwa muna da shi a kasarmu mai dumbin albarka.

Mutum ne mai girmama kasarsa da son yankinsa (Arewa) kwarai da gaske. Bai yi kowanne irin karatunsa a kasar waje ba. Bayan kammala sakandirensa a (Science College D/Tofa) ya wuce jami’ar Ahmadu Bello, inda ya nazarci ‘Civil Engineering’.

Ya fita da digiri mai daraja ta farko, bayan kammala hidimar kasa bai bata lokaci ba ya koma jami’ar ya hado digiri na biyu..

Bai fito daga gidan masu hannu da shuni ba, ko gidan wasu masu fada-a-ji, dan talakawa ne likis, mahaifinsa Malamin makaranta ne, inda mahaifiyarsa ta kasance mai sana’ar kiwon dabbobi. A haka ya rayu cikin wahalar karatu. Da ta abin amfani har Allah ya sa ya kammala.

A wancan lokacin, karatun boko bai zama yadda ya zama yanzu ba, gwamnati neman masu zuciyar yin karatun ta ke kawai ta tallafa musu. Don haka zai iya cewa matsalolin da ya ci karo da su a zamanin karatunsa ba masu yawa ba ne, ban da nisan gari da gari da yake a tsakani. Amma har alawus na abinci iyaye ba su faya wahala a kai ba, gwamnati na yi musu.

Yana dan shekaru uku mahaifinsa ya rabu da mahaifiyarsa, a dalilin ya auro wata, don haka ba ta barshi a hannun matar Babansa ba ta dauke shi ta tafi da shi wani kauye a Jihar Jigawa, inda kanwar mahaifiyarta ke aure. A can ya yi firamare ya gama, da ya isa shiga sakandire ta samu miji a can ta yi aure, shi kuma ta maido shi hannun mahaifinsa, ya dauke shi ya kai shi makarantar sakandire ta kimiyya da ke Dawakin Tofa, daga wancan lokacin ya ci gaba da zama hannun mahaifinsa har ya shiga jami’a. 

Matar da yake aure din mai suna Luba, ta dauki tsangwamar duniya ta dora masa saboda ita Allah bai ba ta haihuwa ba, tana kishin kaunar da mahaifinsa ke yi masa, komai ya samo a kansa yake karewa.

To zakaran da Allah ya nufa da cara ko ana ga muzuru, ana ga shaho sai ya yi. Bayan kammala digirinsa na biyu ya ci gaba da zama da mahaifinsa, har ya samar masa aikin koyarwa a sakandiren da yake aiki.

 Watarana da yamma yana karanta jaridar (Daily Trust) ya ga wani kamfani na cigiyar (Civil Engineers) masu matakin digiri na biyu. Kamfani ne da ke karbar kwangilar ginin tituna, gidaje, asibitoci, gadoji, Dam, titin jirgin kasa da sauransu. Ya dauki adireshinsu na (Fax) da (post office) wadanda da su ne ake amfani wajen sadarwa a wancan lokacin. Ya rubuta (application) ya hada da photocopy na takardunsa ya aika musu. Ya ci gaba da harkar koyarwarsa bai kara tunawa da zancen ba.

Kusa da gidansu da ke unguwar Yelwa gidan Alh. Mansur Maifata ne, mutumin yana da rufin asiri sosai, don duk unguwar babu mai sukuninsa, duk ‘ya’yansa mata ne ta ukun ita ce Aisha, ya sha ganinta tana wucewa in yana kofar gida yana karatun jaridar da ya zame masa taba, in bai karanta ‘Daily Trust’ kullum ba, ya ji halin da kasarsa ke ciki ba, jinsa yake kamar mara lafiya.

Kullum yarinyar ta wuce sai ya bi ta da kallo, shi ba ma’abocin kula mata ba ne duk da dalibai mata yake koyarwa, amma bai san me ya sa duk ranar da bai ga wucewar Aisha ta gabansa ba, sai ya ji wata irin kewa. Ya kura wa kofar gidansu ido ya yi ta Allah-Allah ya ga giftawarta. 

Aisha Mansur, ba wata kyakkyawa ba ce fiye da ‘yan uwanta ba, amma duk ta fi su nutsuwa da kwarjini. Bai taba ganin ta tsaya da wani namiji a kofar gidansu ba kamar sauran ‘yan uwanta, abin da bai sani ba shi ne, ko an aika ba ta fitowa sai dai saurayi ya gaji da tsayuwarsa ya tafi.

Baban su Aisha na matukar kokari a kan tarbiyyarsu. Shi dai bai taba yi mata magana ba, haka ita ma. Amma ya lura in ta dawo daga islamiyya ta wuce shi, ya bi ta da kallon da ya saba binta da shi, in ta kai kofar gidansu sai ta juyo cikin dabara ta kalle shi, sannan ta wuce. Sai ya yi murmushi ya maida kai ga jaridarsa.

Ranar da ta lura ya kamata tana kallon inda yake, da gudu ta shige gidansu.

Murmushi ya yi, ya ci gaba da karatun jaridarsa, ya rasa me ya sa yake jin yarinyar a ransa. Ko sunanta bai sani ba.

Ranar wata juma’a suna zaune a kan tabarma a kofar gida shi da Babansa, suna cin tuwon dare a kwano daya, daya daga cikin ma’aikatan gidan Alh. Mansur ya zo ya gaida Baban, ya kuma sanar da shi Alh. Mansur ne ya aiko shi ya sanar da shi zai zo ganinsa karfe tara na dare.

Baban ya ce, “Allah ya kawo shi lafiya”.

Bayan sun gama cin abinci sun wanke hannu da ruwan butar alwala, Baban yake janshi da hira, don ya san in ta dan nasa ne, to a zauna a haka awa uku baki a rufe, ko kowa ya dauki jarida ya karanta.

“Ni wai cewa nake wata mai zuwa za ka cika shekaru ashirin da bakwai ne?”

Ya yi dan lissafi, ya ce, “Eh, Fabrairu insha Allahu”.

“Kuma ba ka da niyyar aure ko? A da in an yi magana ka ce karatu, hidimar kasa, aiki, yanzu wanne ne ya saura?”

Ya yi dan murmushi bai ce komai ba.

“Daidai gwargwado Allah ya rufa mana asiri, ba za mu kasa rike mata ba. Albashinka ya isa ka ciyar da iyali, ga gidan nan babba ne na ja maka katanga na ware maka muhalli, me kuma ya rage?”

Ya yi ‘yan mutsu-mutsu na rashin abin cewa, domin ba shi da hujjar da zai bayar, kuma ba zai iya fada wa Babansa abin da ke ransa ba, ganin abin ba mai yiwuwa ba ne.

Inda Allah ya kwace shi daga titsiyen Baba shi ne, isowar Alhaji Mansur Maifata. Turarensa mai dadin kamshi ya baibaye su, shaddarsa har walkiya ta ke. Ga damanga ya kafa, wadda a da babu masu sanya ta sai masu hannu da shuni. Ya ba su hannu dukkaninsu, Baba ya ba shi wurin zama, shi kuma ya yi musu sallama ya tashi ya ba su waje.

Bayan gaisuwa da tambayar iyali, Alhaji Mansur ya gyara murya, 

“Wato Malam Habibu, abin da ya kawo ni neman alfarma ne, na neman iri. A zaman shekaru ashirin da muka yi tare na yaba da halayenka, da tarbiyyar da ka ba wa yaron wajenka. Ga ilimi mai kyau da ka tsaya tsayin daka ya samu, ban taba jin an ce yau ga abokin fadansa ko ga wani hali na banza da aka same shi da shi ba. Wannan ne ya kawadaitar da ni in neme ka mu hada iri, in har ka amince.

Manzon Allah sallallahu alaihi wasallama ya hore mu da mu nema wa ‘ya’yanmu mazan aure na gari a aurensu na fari. Duka yarana na ba su dama su zabi mazan aure da kansu su uku manyan, Aisha ce kadai ban bai wa wannan damar ba, a dalilin ita marainiya ce, mahaifiyarta ta rasu wajen haihuwarta, ta sha wahala a hannun matana, ina so ta samu kwanciyar hankali da sukunin zuciya a gidan aurenta.

Ba wanda zuciyata ke kawo min kullum, sai hoton MA’AROUF dan wajenka, shi ne na yo tattaki in nemi wannan iri mai albarka. Ba na bukatar komai sai sadaq (sadaki) da Allah Ubangiji ya yi umarni. Amma idan Ma’arouf bai amince ba, don Allah kada hakan ya yi sanadiyyar da gaisuwar makwabtakar da muke yi da juna za ta tawaya, kuma kada a takura masa. Abu ne dai da nake da yakini a kai ba zai samu matsalar komai da Aisha ba, saboda ko cikin ‘yan uwanta ta fita daban wajen hankali da kyakkyawar tarbiyya”.

Malam Habib ya ja numfashi ya sauke, ya dubi Alhaji Mansur cikin murmushi.

“Wato dauki ne Allah ya kawo mini ina zaune a kan tabarma ta. Wallahi Alhaji tashin nan da ka ga ya yi zancen da nake yi masa ke nan, a da in na yi ya ce karatu, hidimar kasa, project, masters. Amma a yanzu babu ko daya, bai dai kai ga ba ni amsa ba ka zo, amma na san ba zai ki abin da na yi masa umarni ba. Sai dai kamar yadda ka ce, ba zan tursasa shi ba, zan ba shi zabi ba umarni ba.

Duk da haka wani hanzari ba gudu ba, ‘yar wajenka Aishatu ka ce sunanta ko? Za ta iya zama a wannan muhalli da Allah ya hore mana? Domin dai yatsun ba daya ba ne, kuma babu karya ko yaudara a tsakaninmu”.

Alhaji Mansur ya yi murmushi, “Ko a bukka ne cikin jeji na yi wa Aisha aure za ta zauna. Ina tabbatar maka da wannan. Tana da gida nata na kanta da ta gada daga mahaifiyarta, amma a gidan mijinta za ta zauna ko ya ya yake. Don haka kada ka kara wannan tunanin”.

Suka yi musabaha suka yi sallama, cike da aminci ga juna, Alhaji Mansur ya tafi.

Saboda farin ciki Malam Habibu da kyar ya bari garin Allah ya waye suka tafi masallaci sallar asubahi, da suka fito tun a hanya yake gaya masa yadda suka yi daren jiya da Alhaji Mansur.

Shiru ya yi kamar mai tunani, jinsa yake kamar a kan gajimare, yana shawagi don farin ciki. Sai dai wani hanzari ba gudu ba, bai tabbatar cewa ita ba ce. Su hudu ne kuma bai san sunan kowacce ba. Baba ma bai sani ba, balle ya tambaye shi, yadda Baba yake murnar nan ba zai iya tula masa kasa a ido ba, kawai sai ya yi kundumbala ya ce, “Idan ita yarinyar ta amince ni ma na amince”.

Baba ya kama hannayensa ya rike cikin nasa, yana ta sanya masa albarka.

Baba da kansa ba aike ba, ya je ya sanar da Alhaji Mansur amincewar Ma’arouf wa auren Aisha. Gadan-gadan suka shiga shirye-shiryen auren shi da Alhaji Mansur. Ta fannin Baba, ya sa an yi fenti na farar kasa a sassan da ya ware wa dan tilon dan nasa, aka yi shafe na sumunti, daki ne ciki da falo matsakaita sai wani falle daya a gefe. Falle dayan Ma’arouf ke zaune ciki matsayin nasa, ciki da falo aka bar wa amaryar, sai makewayi guda biyu, na wanka daban, na bayan gida daban, sai ‘yar rumfar kwano da aka bari matsayin madafi. Tsakar gidan ya sha sumunti fes gwanin sha’awa. Gidan sai kamshin sabon fenti yake yi mai dadi.

‘Yan uwanta uku Khalisa, Halima da Zainab sai rawar kai suke wajen hidimdimun biki, ita kam a sanyaye ta ke, ko can ba shiga sha’aninsu ta ke ba saboda ba ta da wannan kuzarin (power). Ban da iya shege ba abin da suke mata, wai Baba ya ba da sadakarta wa malamin makaranta. Ko lefe ba a yi mata ba. A zuciyarta cewa ta ke, ‘Ai gara zama da malamin makarantar da zama a gidan da ko dariya ban isa in yi ba, gara zama da malamin makaranta da zaman gidan da ban taba farin ciki a cikinsa ba, tunda aka haife ni. Gara zama da malamin makaranta da zaman gidan da ba ni da ‘yanci. Ya Allah ka sa hakan shi ne mafi alkhairi a gare ni”.

Duk abinda Alhaji Mansur ya yi wa sauran ‘yan uwanta shi ya yi mata a dakunanta, amma dole aka koma da wasu kayan saboda babu wajen sanyawa.

Aka daura aure lafiya da mafi kankantar sadaki, kafin nan ya je sau biyu domin su fahimci juna a bisa umarnin iyayen, sam ta ki yarda ya ga fuskarta, cikin hijabin islamiyyarta ta ke daga sama har kasa. Ta dai gaishe shi da ‘yar siririyar muryarta, shi kuma ya rasa me zai ce mata. Sai suka zauna shiru. Da shirun ya ishe shi ya bude jarida wadda ke tule a kan wani tebir na falon kala-kala, hakan ya sa ya gane falon Babansu ne. Da ya ga dare ya yi, sai ya yi mata sallama ya tafi. A ransa ya kudurce ko kuturwa ce zai zauna da ita a haka, in har hakan zai sa Babansa farin ciki. Wanda ba abinda bai yi masa ba a rayuwa.
An yi biki lafiya aka kai amare dakunansu.

***
***
***

Wani irin zama ake yi tsakanin Ma’arouf da mai dakinsa Aisha, kowa na dakinsa, ko da ta fito yin wata sabgar ta ji motsinsa zai shigo, ko zai fito daga dakinsa komawa daki ta ke sai ya fita, ko ya shigo ya shige nasa dakin. Ga shi an kawo ta da gara don haka ba ta bukatar komai daga gare shi, shi kuma kullum zai tafi aikin koyarwarsa sai ya ajiye mata kudin cefane a kasan kofar dakinta yadda tana budewa za ta gani.

Baba ne ya samar mata almajiri kullum yake zuwa ya yo mata cefane, da aike in ta yi girki ta zuba masa. Amma ko sharar tsakar gida ba ya yi mata, ita ta ke tsabtace abinta ciki da bai dinsa.

Aisha ta samu kanta cikin wani irin kwanciyar hankali wanda ba ta taba samu a gidansu ba, sai tsangwamar matan uba da ‘yan uba, kawai don Babanta ba ya iya boye kaunar da yake mata. Tuni ta murmure, kyanta ya soma fitowa. Ta yi kiba, ta yi (fresh) da ita cikin watanni uku. Da kuwa kamar sillen kara aka kawo ta, ga cima mai kyau da tafi ta gidansu. Sammata abinci ake a gidansu kamar an zuba wa karamin yaro, a nan kuwa ita ta ke dafa abin da ta ke so ya ji kifi ko nama, saboda kudin da Ma’arouf ke ajiye mata kullum ya fi karfin cefanen rana daya, haka ta ke ta tara ragowar a ranta ta ce, banki zan saya in yi ta tara masa abinsa.

Wani sabon salo, sai Inna Luba matar Baba ta soma zagayowa wajen Aisha in sun fita aiki. Ita Aisha ba ta san halin Inna Luba ba, da zuciyarta daya ta ke girmamata, in ta yi girki kullum sai ta zuba ta ba wa almajirinta ya kai mata, tunda mijinta bai ba ta iznin ta dinga fita ba. 

Ta zauna ta sa Aisha a gaba ta yi ta surutun banza da wofi tana bata Ma’arouf a idonta, tana fadin ba abin da ba ta yi masa a rayuwa ba tun yana jariri, amma ko gaisuwa ba ta isa ya yi mata ba. Musamman da ta lura ba abin da ya taba shiga tsakaninsu. Tana tsoratar da ita akul ta shiga turakarsa ko ta bari ya shigo dakinta ba mutumin kirki ba ne. Da ya samu abin da yake so wulakantata zai yi, ita ma haka ta ke hakuri da ubansa. 

In za ta fita kuma ta ce ta auna mata sukuri ko shinkafa nata ya kare bayan  tana aika mata abinci sau uku a rana. Wataran ta ce, “Kina gani ko garar nan da aka kawo ki da ita ba a ware min nawa ba, saboda ba a dauke ni a bakin komai ba. Kullum sai ta tuhume ta ko Ma’arouf ya zo inda ta ke ta ce, “A’ah”.

Aisha ta zauna tana tunani a karan kanta, me ye matsalar matar nan ne da irin zaman da nake yi da mijina? In ba mutumin kirki ba ne Baba ba zai aura min shi ba. Ba ta taba fadar alheri ba a kansu shi da mahaifinsa alhalin tana matsayin matarsa. Tana tunanin ba ni da nawa tunanin ne ko ba ni da hankali ne?
Ranar da Allah ya tashi kama Inna Luba wata litinin ce. 

Ma’arouf ya yi sammakon tafiya wajen aiki. Har ya je makaranta ya tuna bai barwa Aisha kudin cefane ba. Haka ya juyo ya dawo duk da akwai ‘yar tazara daga makarantar da yake koyarwa zuwa gidansu.

Ya sako kai ke nan ita kuma tana kokarin fitowa daga sassan rungume da kwarya cike da shinkafa, ledar maggi, galan din mankuli da sukari leda guda, suka gabza karo kayan hannunta da wanda ta dora aka suka watse a kasa. Ta kasa tattarawa ta shiga ‘yan mutsu-mutsu na rashin gaskiya, gabadaya ta daburce don ya kalle ta ne da wannan fuskar tashi ta (seriousness) wadda ba alamun wasa ko sanayya a ciki.

Jiki na rawa ta ke so ya ba ta hanya ta yi ta kanta, shi kuma ya ki, sai da ya tabbatar ya gama ladabtar da ita da idanunsa masu sheki (oily eyes) sannan ya ba ta hanyar. A fusace ya danna kai dakin amaryar tasa.

Aisha ta sha wankan safenta, ta ci ado da atamfarta mai barewa, kan nan ya sha kitso yiri-yiri, ta yi daurinta (simple) da dankwalin atamfar, jelunan kitso sun zubo a dokin wuyanta da rediyo a hannunta tana ta murdo tashoshi ta ga mutum tsaye a kanta.

Da sauri ta dago, sai idonta cikin nasa. Nasa cikin nata. Wannan saurayin ne mai karatun jarida, wanda ya dade yana farautar zuciyarta kwana da kwanaki, wata da watanni…!

Da ma an ce kowa ya bi iyaye zai ga da kyau a rayuwa. Haka Babanta yake gaya mata kullum. 
“Ki bi ni, da zabin da na yi miki, ba za ki yi da na sani ba”. 

Ta tuna kalaman Babanta na karshe lokacin da za a taho da ita gidan miji.

A nasa bangaren kujera ya laluba ya zauna, don kafafunsa sun gaza daukarsa.

          “Baba na fi-sauran babanni ne, what an amazing father Allah blessed me with!!! Tsarki ya tabbata ga Ubangijin da ya yi mana umarni da mu yi wa iyayenmu biyayya.

Ya ga idan bai yi magana ba, zai zama ba namiji ba, su taru su zama matan shi da ita. Hannun damansa ya mika mata yana gayyatarta musabaha.

“Sunana Ma’arouf… ina nufin Ma’arouf Habibu Ji-qas, cikakken sunan ke nan, ko ya sunan Malamar?”

Shi kansa ya yi mamakin sautin da ya yi amfani da shi wajen yin wadannan kalaman. Shi ne mafi kankanta da sirantar sauti da Allah ya halicce shi da shi.

Kanta ta sanya a tsakanin cinyoyinta tana wani irin murmushi, ta kasa ba shi hannun, har ya gaji ya maida abinsa aljihun farar shaddar da ke jikinsa.

“To da alama abotar tamu ba za ta yiwu ba, tunda malamar rowar muryarta ta ke min. Bari in koma makaranta, da ma kudin cefane ne na mance ban ajiye ba. Ga su”.

Ya ciro daga aljihunsa ya mika mata. Har yanzu ta kasa dagowa ta karba.

Ya karasa gabanta ya ajiye mata, “Tattara kayan da ta zubar a tsakar gida ki kai mata, sai dai ina rokonki ba umarni ba, wannan ya zamo mu’amala ta karshe da za ta kara shiga tsakaninku”.

Cikin nutsuwa ya juya ya fita, ya koma wajen aikinsa.

Hatta dalibansa sun lura yau Malam Ma’arouf yana cikin farin ciki. Wata koyarwa yake yi musu cike da nishadi wanda ba su taba gani a tare da shi ba.

Ana tashi ba inda ya tsaya sai gida, ya tarar ta gyara tsakar gidan tas ta shige uwardaka ta kure karatun alkur’ani mai tsarki a rediyo. Ta turare gidan da turaren wuta mai dadin kamshi. Wanka ya fara yo wa ya yi alwala ya nufi masallaci. Da ya dawo ya tarar ta shirya masa abinci, amma yau ba ta ajiye a kofar daki ba ta shigar masa da shi ciki. Ya yi murmushi, a ransa ya ce, “An samu ci gaba ke nan”.

Ya ci abincinsa ya yi kat! Ta iya girki sosai. Yau ba fita kofar gida karatun jarida. Kananan kaya ya sanya, ya fito a gogaggen dan bokonsa. Kansa ba hula, babu tarin suma, kuma bai dade da yin saisaye ba. A very smart guy.

Ga turare ya fesa mai dadin kamshi, ya nufi dakin matarsa.

Zaune kawai ta ke tana sauraron karatun da ta kunna, da alama bi ta ke a zuciyarta. Jin zuciyarta ta ke kamar an yi mata rahma ga dukkan zunubanta. In ba ta gode wa Allah ba me za ta yi? Ba ta ankara da shigowarsa ba, sai da ya kai hannu ya kashe rediyon. Wani irin shiruu! Ya ziyarci dakin, idonta yana lumshe ne don haka ta bude su don a tunaninta kaset din ya kare ne, suka sake yin arba da juna a karo na biyu.

Zama ya yi a kusa da ita har kafadunsu na gugar na juna. Aisha ta samu kanta cikin wani sabon yanayi, ga ba wurin gudu. Sauran abinda ya biyo baya ba zai taba gogewa a tarihin rayuwarsa ba. Kullum yana tunawa, tunanin na kara masa sonta da kaunarta. The first life-partner ever, yet the best! The very best!!! 
***
***
***

Sun kulle sun dunkule sun zama abu daya, abokan sirrin juna, masoyan juna, kuma ‘yan uwan juna, kasancewar dukkaninsu ba su da wanda za su kira dan uwansu na jini, sai junansu.

Aisha na shara a tsakar gida wani yaro ya shigo, “Wai ana neman maigidan”.

Ba tare da ta juyo ba ta ce, “Ya tafi wajen aiki, sai karfe daya da rabi zai dawo”.

Yaro ya fita, can kuma ya dawo da ambulan mai fadi a hannunsa, 

“Wai ga shi a ajiye masa, sako ne daga ‘post-office’. Aisha ta ce, “Toh”.

Ta karba ta kai daki ta ajiye a kan talabijin dinta ta fito ta ci gaba da ayyukanta.

Da ya dawo ba ta ba shi takardar ba, sai da ya gama komai na al’adar rayuwarsa, ta dade da kashe fita kofar gida karatun jarida don a cewarta da haka zai kallo wata tunda kallon masu wucewa yake ba karatun jarida ba. Ya  kan ce, 

“Ki yi abin da ki ke so dole a bi, ko ana so ko ba a so”.

Tare suke hirarsu na abubuwan da suka shafe su, ko al’ummah. Inna Luba ta dade da shafa mata lafiya.

“Au! Ka gani na manta, dazu aka kawo maka wai daga (post-office)”.

Ya karba yana juya ambulan din mai dauke da tambarin kamfanin ‘Lange&Grant’, ya ciro ya bude yana karantawa.

Bai san sanda ya mike tsaye ba,

 “Aisha, alheri zai same mu, kirana ake yi intabiyu. Na dade da neman aikin wajen shekara guda ke nan. Sai dai ga bikin zuwa babu zanin daurawa”.

Ta ce, “Kamar ya ya?”

“Eh, toh!. Sai na je Lagos. Ga shi babu kudin mota. Wata ya zo karshe, kuma gobe-gobe ake so in shiga Lagos jibi in shiga intabiyu din”.

Aisha ta mike ta shiga dakinta, ta jawo abu daga kasan gadonta. Sai ganinta ya yi ta fito da bankin kasa, ta tika shi da kasa, sai ga kudi fululu.

Da mamaki yake kallonta, “Wannan fa?”

“Naka ne”.

“Kamar ya ya nawa?”

“To an ce da kai haka ake ba wa iyali kudin cefane kamar ma’aikata? Ko an ce maka maigida ba zai dinga adana komai ba a kudin cefane yake karewa? Ko kuwa mu hudu ka ajiye da ka ke ba ni tsabar kudin da ka ke ba ni kullum? Karbi ka shirya ka tafi”.

Shi dai ya kasa magana, sai binta yake da kallon kauna.

“Ba zan karba ba sai kin yarda rance za ki ba ni”.

Da ta ga zai bata mata lokaci wajen ja-in-ja, ta ce, “Na yarda”.

Sannan ne ya soma kirga kudin. Za su kai shi har karshen Nigeria su dawo da shi Bauchi lafiya.

A daren ta hada masa kayan da zai bukata, sun shirya da asuba zai fita. Ya yi sallama da Baba tun a daren ranar ya ce suna fitowa daga masallaci zai nufi tasha. Baba ya yi masa addu’a sosai.

Ya gamu da wahalhalu irin na matafiyi, har Allah ya kai shi garin Ikko lafiya.

Ofishin Lange&Grant na nan a 53 Akanbi Onitiri, Eric Moore Road a Surulere cikin jihar Lagos. Bai sha wuya ba ya riski kamfanin kasancewar yana da adireshin a rubuce.

Su suka ba shi masauki, washegari suka yi masa intabiyu da (screening) din takardunsa. A take suka dauke shi cikin manyan ma’aikatansu, saboda kyawun takardunsa.

Sun ba shi sati daya ya koma gida ya shirya ya dawo ya shiga office.

LANGE AND GRANT kamfani ne mai zaman kansa da ke karbar kwangilar gine-gine (construction company) na abubuwa da dama, sannan suna daukar nauyin ma’aikatansu da tura su kwasa-kwasai kasashen da suka ci gaba, babban ofishinsu yana nan a jihar Lagos. Samuwar aikin nan ga Ma’arouf ba karamar sa’a ba ce a gare shi, da duk wani mai kaunarsa.

Ya dawo gida cike da farin ciki, ya sunkuci Aisharsa yana juyi da ita a tsakar daki.

“You are a blessing Aisha. Tunda na aure ki nake cin karo da farin ciki iri-iri, da ci gaba ta kowane fanni. I really love you. Pack our belongies (harhada mana kayayyakinmu). Mun zama ‘yan Lange&Grant”.

Murmushi kawai Aisha ta ke yi. Ita ba za ta iya gaya masa adadin kaunar da ta ke masa ba, kuma ba za ta gaya masa kullum ta yi sallah addu’ar ci gaban rayuwa da gamawa da duniya lafiya ta ke masa ba.

Baba ma ya yi farin ciki. Ya sa Aisha ta shirya ta je ta yi wa mahaifinta sallama. Har matan baban ta gaisar ta yi musu sallama, ta gaya musu za su koma jihar Lagos da zama. Ba wadda ta damu da me ta ke ciki, don haka suka bi ta da ‘a dawo lafiya’.

Tare da Baba suka tafi Lagos ya je ya gano muhallinsu. Madaidaicin gida mai dakuna uku da falo. Komai na bukatar rayuwa akwai shi a gidan daidai bukatar kowanne dan Adam.

                 ***
***
***

Shi kansa shugaban ‘Lange & Grant’, Mr. Timothy Emmanuel na mamakin (talent) irin na Ma’arouf, kullum cikin kawo musu sababbin ‘discoveries’ da ‘ideas’ yake. Tunda ya zo bangarensa na ginin titunan mota da jiragen kasa kara inganta yake, sai samun abokan ciniki suke. Ma’arouf ne ya sa suka yi kokarin da suka soma karbar kwangila daga (Federal Government), hakan ba abu ne mai sauki a gare su ba a da (before), amma da zuwan Ma’arouf sai ya maida shi mai saukin. Suka soma samun kwangila daga gwamnatin tarayya.

Cikin shekaru biyu da shigowar Ma’arouf kamfanin, ya samu ci gaba a dukkan bangarorinsa, don haka shi ma ogansu Mr. Timothy ya kara masa promotion, da daraktansu ya yi (retire) ya dora ma’arouf a kujerarsa. Ya zamo daya daga cikin (board of directors) na kamfanin, da tafiya ta yi gaba ya zama mataimakin Mr. Timothy.

Abin da ke bai wa Mr. Timothy mamaki da Ma’arouf ya ki zuwa kowanne (course) da suke tura shi Amurka, bai yi shiru ba, kuma ya yi masa bayani, ra’ayinsa ne, tsarin rayuwar da ya yi wa kansa ne ba shi ba fita waje. Shi ma sai ya kyale shi, sai dai ya ga abokan aikinsa na fita, su kuma hakan na musu dadi. Saboda suna kishin daukakar da ogan ke masa a kansu, shi da ya zo a bayan-bayansu, amma har ya isa kololuwa.

Zuwa wannan lokacin duk wani rufin asirin rayuwa da dan Adam mai ilimi ke nema, Ma’arouf Habibu Ji-qas ya same shi. Falla-fallan motocin hawa har guda biyu, ya gina (smart mansion) dinsa a Fati Mu’azu Links cikin Bauchi, ya bige gidansu ya yi wa Baba ginin da ya ja hankali a unguwarsu, ya doke na Baban Aisha.

A kauyen Ji-qas ya yi wa mahaifiyarsa da mijinta gida na gani a fada, wanda duk kauyen babu kamarsa. Haka yake dauko ta ya kawo ta Lagos ta yi kwanaki ta huta tare da Aisha. Suna son juna ita da Aisha suna girmama juna, suna kiyaye mutuncin juna.

A cikin wadannan shekaru Aisha ta goge, ta waye, ta zama cikin wayayyun matan Arewa a Lagos. A Lekki suke da zama. Ta shiga (Unilag) ta yi digirinta a kan (Accountancy) ta yi hidimar kasa a nan Lag ta adana takardunta a karkashin gado don Ma’arouf bai yarda da aiki ba, ko da ya barta ita ba ta da ra’ayi, burinta kullum ta kula da Ma’arouf ta janye idanunsa daga sauran mata masu auren maza don abin hannunsu.

Sai kuma ta yi sa’a shi Ma’arouf din akan karan-kansa ba mai ra’ayin aure-aure ba ne. Sannan iyayensa a tsaye suke a kansa wajen yi masa addu’a da ba shi (azkar) iri-iri yana yi duk inda zai shiga.

To da ma Ubangiji ba ya barinka haka ba tare da ya jarrabe ka ta wani bangaren ba. Hakan ce ta faru da Ma’arouf da Aisha, ko batan wata Aisha ba ta kara yi ba, tun wannan barin data yi a cikin jirgi, haihuwa sun neme ta sama ko kasa Allah bai ba su ba. Shekara biyar ke nan da aure. 

Tebirin likitoci iri-iri a Lagos da Abuja babu inda ba su tsugunna ba. Duk amsar daya ce, dukkaninku lafiyarku kalau, Allah ne bai nufa ba. In suna da damuwa a rayuwarsu, to wannan ce. Har taimakon magungunan Hausa Hajiyan Ji-qas ke kawo wa Aisha, amma shiru, kamar an aiki bawa garinsu.

Mr. Timothy wanda da zuciya daya yake kaunar Ma’arouf ya zauna yake tunani, shi ga shi shekaru sun tura, ya san kuma yadda dukkan ma’aikatansa ke kishi da Ma’arouf, idan ya yi (retire) ko ya mutu yanzu Ma’arouf zai ga ba daidai ba a ‘Lange & Grant’ ga yaron ya taimaka masa ya tara dukiyar da shi kansa bai san iyakarta ba cikin shekaru biyar kacal, kuma an ce dadewa a bauta ‘yanci ne, ya kamata ya taimaka masa ya tsaya da kafafunsa.

Don haka ya wari wani kaso na dukiyarsa ya tura ‘account’ din Ma’arouf, abin da ya firgita Ma’arouf ya zo ganinsa har gida afujajan.

Sun kulle kansu a dakin ganawa da bakinsa na musamman, a nan Mr. Timothy ke yi masa bayanin kudurinsa a kansa. Cewa daga yau ya bar ‘Lange & Grant’ ya zama (contractor) mai zaman kansa, zai buda masa hanyoyin karbar kwangilar gine-gine daga kwastomominsa. Wannan godiya ce a gare shi na wahalta masa da ya yi da zuciya daya har kamfaninsa ya kai matsayin da ya ke da shi a yanzu.

Ba shi da abin cewa sai godiya, don ya san halin ogan nasa, ba ya niyyar yin abu ya fasa, amma da ya ce masa zamansa karkashinsa ya fiye masa dadi, kuma (remuneration) din da yake samu a karkashinsa ya ishe shi. He is contented with his life as such... Amma an ce ba a maida hannun kyauta baya. Kuma a yadda ya san abin da Ogan nasa ya mallaka, wannan ba wani ‘big deal’ ba ne a wajensa (babban abu).

Don haka ya dauko Baba da Hajiyan Ji-qas da Alhaji Mansur (surukinsa) suka zo har Lagos suka je suka yi wa Mr. Timothy godiya. Sai ya hau Ma’arouf da fada, (how dare…) ya kwaso dattijai haka ya ba su wahala. Ba zai kira shi a waya su yi maganar ba (a lokacin waya ta shigo, amma rike ta sai wane da wane).

Shi ma ya sayar da duk kadarorinsa, filaye da gonaki biyu da ya saya a Bauchi, ya hada da ‘capital’ din da ubangidansa ya ba shi, ya gina kamfanin kwangilar gine-gine mai zaman kansa, kuma da yake ya san kan harkar, idonsa ya riga ya bude da ita. This is the beginning… 

Da wannan ‘JI-QAS CONSTRUCTION COMPANY LTD’ ya kafu, mai hedikwata a Abuja da Lagos. Ya dauki karantattun ma’aikata ya zuba, suka soma karbar kwangilar gina wani (oil-refinery) a jihar Ondo, daga gwamnatin tarayya, da abin ya yi gaba ya dawo gida Bauchi yana karba daga gwamnatin jiha, makarantun firamare ne, gadoji ne, tituna ne, gyaran Dams, hydro-electric power, da sauransu. Allah kuma ya sanya albarka a ciki.

Ma’arouf in ya zauna yana tunani a kan kansa, yana kididdiga arzikin da ya samu cikin dan lokaci kalilan, sai ya ga ya kamata ya soma wani tallafi ga matasan jihar Bauchi, wadanda ke zaman banza, da wadanda ke da zuciyar neman ilimi babu damar yi, wadanda suka yi karatu babu aikin yi, da ilimin yara kanana a jiharsa Bauchi ganin yadda gwamnati ta yi wasarere da su saboda abin ya yi mata yawa ita kanta gwamnatin, hakkin masu hannu da shuni ne su sanya hannu a gudu tare don ci gaban al’umma, amma fa masu zuciyar taimakon kadai.

Ya fiddo da wani tsari na gina matasa mai suna (Ma’arouf Foundation), ya sa aka rika cigiyar matasa a kafofin yada sadarwa masu matsalolin can da ya ambata a baya.

Matasan Bauchi da iyayen yara talakawa suka amsa kiransa da gaggawa, ya dora ma’aikata masu amana, aka soma yi wa matasan maganin matsalolinsu daga cibiyar MA’AROUF FOUNDATION. Ya gina katuwar makarantar firamare ta kyauta, wadda gwamnati ta san da zamanta.

Allah kadai ya san adadin matasan da suka samu kwalin digiri daga aljihun Ma’arouf a jihar Bauchi. Su gama ya yi musu hanyar samun aiki daga gwamnati ko (private sectors), ilmin firamare mai kyau (free) ga kananan yara, masu zaman banza an sanya su (6-week orientation) sun koyi sana’o’i ana ba su wadataccen jari. Sai a hankali sunan Ji-qas ya fita a Bauchi har ake masa kallon wani babban dan siyasa ne. Har zuwa yanzu (foundation) din na ci gaba da gudana. 

Wannan ne ya janyo ra’ayin matasan Bauchi na son ya tsaya musu takarar gwamna na kara yaduwa. Sun yi gangami sun bayyana masa ra’ayinsu na son ya shiga siyasar ya taimaka wa jiharsa, su kuma za su tsaya wajen yi masa kamfen babu ko sisinsa. A lokutta da dama hakan ta faru babu wanda ya samu gamsasshiyar amsa daga bakinsa.

Daga baya jama’ar suka bi ta kan surukinsa wanda an san ba ya ketare shawarwarinsa a gare shi. Sun zauna ya yi masa nasiha, cewa ya rungumi alherin da mutane suke so da shi, ya tsaya takarar ya barsu da kokarin komai na Allah ne. Mahaifinsa kuwa addu’ar da ba ya fasa yi masa kullum ita ya yi masa, yana fadin, “Allah ya yi jagora, Allah ya zaba mafi alkhairi”.

Hajiyan Ji-kas, kusan ra’ayinsu daya da Baba, cewa ta yi idan siyasar alkhairi ce Allah ya yi riko da hannunka”.

Aisha ce kadai ba ta son zancen siyasar nan. A cewarta yanzu haka sai in dau lokaci ban sa ka a idanuna ba, kana nan kana can, ina kuma ga ka shiga siyasa? Ina kuma ga ka zama gwamna?”

Ita ma ba ya ba ta amsa, murmushi kawai yake yi.

Yau da gobe ba ta bar komai ba, kwadaita masa siyasar da kowa ke yi da goyon bayan da ya samu daga sama da kasa ya sa ya amince, ya shiga siyasa karkashin jam’iyyar (NPC) wato ‘Northern People Congress’. Bai tsaya takarar gwamna ba, ta dan majalisa ya tsaya mai wakiltar Bauchi ta Kudu don ya kara bude ido da yadda al’amuran siyasa ke tafiya.

Ai kuwa da gudu ya haye, suka koma Abuja shi da iyalinsa. Su Baba kan je, Hajiyan Ji-kas kan je ta yi hutu duk sanda ta so, su ma kuma suna zuwa ganinsu akai-akai.

Ashe da kafar dama suka fada siyasar, domin a shekarar ne ciki ya billo a jikin Aisha. Murna da godiyar Allah gurin ma’auratan da iyayensu da duk wani mai kaunarsu abin ba a cewa komai. Sai shukrah ga Lillahi.

                            ***
***
***

Aisha ta sauka lafiya a ‘National Hospital’ ta samu ‘yarta mace, santaleliya mai kama da ubanta a komai. Ranar suna Baba ya sanya mata suna Amina. A cewarsa babu sunan da ya kai wannan albarka (Aminatu mamar Manzo) haka yake kiranta.

Amina ta taso cikin gata da soyayyar iyaye da kakanni. Hajiyar Ji-qas Abuja ta dawo kacokam tana musu jego, yanzu kam Aisha ta dade da zama tauraruwa a cikin ‘yan uwanta, kowa nan-nan yake da ita saboda ita Allah ya rufa wa asiri fiye da su. Ba ta ki su ba, kuma ba ta hana su rabar arzikin da Allah ya yi mata ba. Dogon hannu gare ta, kullum cikin mikawa kowa abin alheri ta ke. Don albashi gare ta mai zaman kansa cikin (account) dinta, duk wata Ma’arouf ke zuba mata, ba ruwansa da me za ta yi da shi.

Yanzu shekarun Amina hudu ke nan a duniya, ta dade da shiga makaranta. Ma’arouf (tenure) dinsu ta kusa cika, sun yi nisa da yawon kamfen da shirye-shiryen zabe mai zuwa ba da jimawa ba. Shi ne dan takarar da jam’iyyarsu ke tinkaho da shi, kuma dan takara mafi rinjayen magoya baya.

               ***
***
***

Jirgin gab yake da sauka a filin jirgin zaman Abuja, idanunsa a lumshe, fuskarsa rufe cikin hular kansa, kan nan sumul ya sha saisaye irin na su na masu madafun iko. Za ka yi tsammanin tunda ya zauna cikin jirgin bacci yake yi, sai yanzu da aka ce ya yi fasten belt jirgi zai sauka. Ba bacci yake ba (flash back) ne na gwagwarmayar rayuwarsa ya gilma masa.

Ya ja dogon numfashi ya sauke. A hankali ya bude idonsa, ya cire hular daga fuskarsa ya mayar da ita mazauninta. Ya mike ya fito daga cikin jirgin inda dumbin jama’arsa ke jiran fitowarsa.

Daya bayan daya yake mika wa jama’arsa hannu suna musabaha, kamin su dunguma su shiga motocin da suka zo a cikinsu. Motar sakatarensa Idris ya shiga suka shiga cikin birnin Abuja, sai da suka kai shi har gida sannan suka juya. Gidansa na Abuja a ‘Apo’ ne. Tuni kukun gidan ya kammala komai na abincin rana a tebirin cin abincin falon ya gaida ogan ya fita.

Sallah ya fara yi, sannan ya ciro wayarsa daga cajin da ya sanya ta. Cike da mamakin me ya sa Aisha ba ta kira shi ba, in shi jama’a da rashin cajin waya sun hana shi kiranta.

Kunna wayar ke da wuya ya tadda ‘missed calls’ har ba adadi, sai (text messege) na Aisha guda uku, su ya fara budewa.

‘Mun kusa isowa, da fatan ka sauka lafiya, I’ll miss you beyond expression Baban Amina…’

Murmushi ya yi, Aisha ke nan, me ya kawo maganar ‘missing’ kuma (kewa) bayan waje daya za mu kwana? Ya bude ‘text’ na biyu.

‘Ka taya ni kula da Ameena, ba don na raina kulawarka gare ta ba. She will need extra more…’

Na uku, kuma na karshe, mafi gajarta,  ga abinda Aisha ta rubuta;

‘Lots of love, Aisha Mansur’.

Lumshe ido ya yi. Ya zauna a dandaryar ‘tiles’ yana dan nazarin kalaman nata. Kafin ya danna mata kira.

Ya yi-ya yi iya kokarinsa layin ya ki shiga, sai ya danna ta direban Aisha wanda ya dauko su daga Bauchi.

Iya kokarinsa ya yi, Malam Bukar bai daga waya ba, alhalin kuma ga ta nan tana ta ringin. Kamin ya yi wani yunkurin kiran bakuwar lambar da ya gani ba adadi da ya kunna wayarsa ya sake shigowa.

A ka’idarsa ba ya amsa kiran lambar da bai sani ba, amma sai ya ji gabansa ya yanke ya fadi, zuciyarsa ta tsinke daidai shigowar wannan kira, don haka a sanyaye ya latsa (accept button).

Abin da aka gaya masa shi ne abu mafi tashin hankali a kafatanin rayuwarsa, kuma tun daga lokacin rayuwarsa ba ta kara komawa yadda ta ke ba.

“Sun yi accident, matar da direban sun rasu, yarinyar na ICU na ABUTH”.

Rasa abin da zai ce ya yi. Ban da zama a dandaryar ‘carpet’, wata irin zufa ta shiga keto masa har daga dan yatsansa na kafa. Daga bisani kamar wanda aka yi wa wahayi, ya soma ambaton, ‘Innalillahi wa’inna ilaihi raji’un’. 

Duk wata basira ta bace masa. Idanunsa sun yi jajawur, amma hawaye ko digo daya ya kasa fitowa balle ya ji dan sanyi. Ji yake kamar an gumbuda masa barkono a idanunsa. A haka ya shafe awa daya a zaune.

Ma’arouf Ji-qas bai dauki Aisha da soyayyarta nan kusa ba. Har dai da ta haifa masa sanyin idaniya AMEENAH. Tunda ya aure ta bai kaara kallon mata da sunan so ba. Ta kankane ta toshe duk wata kafa da zai bukaci karin mace. Da gaske dan sandan nan yake? Aisha ta bar duniya bari na har abada?

Da sauri ya rarrafa ya isa ga wayarsa, ya budo ‘texts’ dinta da ya gama karantawa yanzun nan.

‘I will miss you beyond expression Baban Amina.

· Ka taya ni kula da Ameenah ba don na raina kulawarka gare ta ba, she will need extra more…

· ‘Lots of love, Aisha Mansur’.
A wannan karon ne wasu zafafan hawaye suka zubo wadanda sun fito ne tun daga karkashin zuciyarsa.

“Ashe Aisha bankwana ki ke mini? You are bading a farewell?”

Sai kuka mai tsanani.

Wayarsa ta ci gaba da ruri har ba adadi, dole ya daga, dan sandan dazu ne yake masa tuni su yi gaggawar zuwa ABUTH su tafi da gawarwakin, sannan yarinyar na bukatar kulawa ta musamman.

Cikin hawaye mai tsananin yawa ya latso lambar Baba.

“Baba wai Aisha sun rasu, suna ABUTH, mu je mu dauki gawarsu. Ba zan iya kiran Baba Mansur….....”

Baba ya kidime, “Me ka ke fada ne? Ba na fahimtarka sosai…”

“Su Aisha sun yi ‘accident’ sun rasu Baba”.

“Innalillahi wa’inna ilaihi raji’un”. Baba ya ambata, kamin dif! Ya kashe wayar.

Mikewa tsaye Ma’arouf ya yi da wayar a hannunsa, ya latso lambar Hajiyan Ji-qas.

“Sun rasu Hajiya!” Abinda ya fara furta mata ke nan, yana mai share ambaliyar hawayensa.

“Su wa?” Hajiya ta tambaya cikin tashin hankali.

“Su Aisha!”.

Hajiya ta debo salati ta dire, “Ma’arouf saurare ni, kada ka yi tuki da kanka, nemo direba. Bauchi za ku wuce da su”.

Kamar wani karamin yaro ya ce da Hajiya, “Toh”.

Wayar Anas direbansa ya kira, da ma yana harabar gidan. Nan da nan ya fiddo mota suka kama hanyar Zaria.

An basu gawar Aisha da direbansa na Bauchi malam Bukar, da Amina wadda ta jikkata sosai a (ambulance) suka kama hanyar Bauchi.

Suna isa Bauchi aka wuce da Amina ATBU Teaching Hospital, su kuma suka isa unguwar Yalwa, ainahin gidan iyayensu. Inda aka yi wa mamatan suttura zuwa gidansu na gaskiya.

Idan Ma’arouf ya zauna yana tuna yadda da hannayen nan nasa ya sanya Aisha cikin kabarinta, sai hawaye su tsattsafo mishi. Ya kara yarda rayuwa ba komai ba ce. Kamar matafiyi ne ya tsaya don ya huta ya ci gaba da tafiya. Sai ikhlasi ya kara cika zuciyarsa. ‘Memories’ na rayuwarsa da Aisha ya dawo masa sabo fil. 

Ya ki zama wajen karbar gaisuwa koyaushe yana asibiti gurin Amina, wadda ba ta farfado ba ma balle a san hakikanin ‘injuries’ dinta. Likitoci dai sun tabbatar tana numfashi da taimakon (oxygen), ta kuma karye a dukkan kafafunta.

Aisha tamkar ruhi ce a gare shi. Ya tabbata ya yi babban rashin da ba zai taba maidawa ba. So zama ana mishi gaisuwa ba abin da zai rage na daga radadi da zugin da zuciyarsa ke yi na rasa ta, sai dai ya kara. Don haka ya zabi da ya yi nisa daga amsar gaisuwar.

Kwanan Aisha bakwai da rasuwa wanda ya yi daidai da kwanan Amina bakwai a asibiti, cikin matsananciyar kulawar likitoci numfashinta ya daidaita. Aka cire (oxygen) aka ci gaba da bincike ta. Daga baya likitocin suka kira Ma’arouf don gaya masa halin da diyarsa ke ciki.

Ma’arouf wanda komai na duniya ya fice masa a rai, burinsa a yanzu tashin kafadar gudan jininsa, ya yarda Aisha ta tafi, inda ba za ta taba dawowa ba. Ya karbi wannan kaddarar da hannu bibbiyu, fatansa Allah ya tashi kafadar Ameena ya samu mai taya shi yi mata addu’a.

Likitan ya kalli kyakkyawar fuskar wadda ta karade talabijin da sauran hanyoyin yada Campaign irin su ‘posters’ a garin na Bauchi, ya mika masa hannu cike da kauna. A fili ya ce, 

“I solute, Ma’arouf Habibu Ji-qas, sai ka yi. Insha Allahu!!!”

Ba kamar da ba da in an fadi hakan yake murmushi. Yau bai yi ba, cike yake da son jin matsalolin diyarsa. Hannu kawai ya mika wa likitan, wanda a jikin aljihun farar rigarsa aka rubuta “Umar Bolori” suka koma suka zauna a tare. Gani yake likitan wanda aka kira Umar Bolori, bai damu da damuwarsa ba sam, ta siyasa yake, wadda a halin yanzu shi ba ta gabansa.

Ganin kallon da Ma’arouf ke masa na zakuwa kamar zai matse bakinsa ya fada masa makomar lafiyar diyarsa, ya sanya Dr. Bolori kintsa kansa. Ya zauna yana fuskantarsa kana cikin nutsuwa ya soma yi masa bayani yana karantowa daga takardun gabansa.

“Yarinyarka Ameena Ma’arouf ta samu karaya guda biyu, a dukkan kafafunta.

Babbar matsalar ita ce gefen jikin Amina ya mutu, abin da muke kira ‘paralysis’ (shanyewar barin jiki). Wadannan sune matsalolin Ameena, sai ciwuwwuka haka ba a rasa ba, da kukkujewa a wurare da dama”.

Zufa ce ta kara keto mishi, (she is the only hope he had in this life), ban da ita jinsa yake ba shi da komai. Wane taimako ko kokari zai yi don ceto lafiyarta shi ne bai sani ba.

Idanuwansa sun kada sun sanja launi zuwa (brown), wannan shekara ya yi (marking) dinta matsayin shekarar bakaken kaddarorinsa. Bayan shekarun da ya shafe cikin fararen kaddarori, da farin cikin rayuwa mara yankewa. A matsayinsa na cikakken musulmi wanda ya yarda karbar kaddara mai dadi ko mara dadi na cikin rukunin cikar imani, dole ya mika hannu ya amshi kaddarorinsa da hannu bibbiyu, ya fuskance su a duk yadda suka zo masa.

Numfashi ya zuka ya fitar, ya dago ido jazur ya dubi likitan, shi kansa likitan ya karanto matsananciyar kaunar yarinya Amina daga wadannan idanun. Ya kuma tausaya a zuciyarsa. An dauki mintuna kafin Ma’arouf ya bude baki ya yi magana, shi kuma bai nuna kosawa ba, kullawa yake a zuciyarsa yadda zai kula da yarinyar nan ba don kobon ubanta ba, sai don kaunarsa da yake yi ba, tun yau ba, in bai manta ba, kannensa matasa uku ne suka yi digiri daga tallafin ‘Ma’arouf Foundation’.

Ma’arouf ya katse tunaninsa da cewa, “To yanzu wane taimako za ku ba wa Amina?”

Dr. Umar Bolori ya ce, “Za mu fara bata taimakon farko na wadanda suka gamu da lalurar ‘paralysis’ a sakamakon hadarin mota wato ‘resuscitation’, sannan muyi (attacking bleeding) din data ke yi, a samu ta dawo hayyacinta, sannan muyi mata dorin kafafunta guda biyu, sai sun hade za a fara ba ta kulawar masu shanyewar barin jiki (paralysis).

Mu dai fatanmu ka yi hakuri kada ka ce za ka canza mata asibiti ko za ka fidda ta waje, is all a waste, za mu yi iyakar kokarinmu a kanta, sai dai ka san ba abu ne da za a ce yau ga karshensa ba, lalurar (paralysis) tana bukatar hakuri da rashin kosawa har a samu lafiya”.

Da wannan suka kawo karshen zaman nasu.

An yi wa kafafun Ameena dori a washegari, duk da cewa ba cikin hayyacinta ta ke ba, ta nuna azabar ciwon da ta ke ciki. Ma’arouf da kansa kwanan asibiti yake shi da Hajiyan Ji-qas, gani yake ko ya ya ya yi nisa zai dawo ya ga babu Ameena kamar yadda babu Aisha. Kodayaushe kanta na bisa cinyoyinsa a kan gadon asibiti yana share mata hawayen da suke fita daga idanunta.

Ba ta iya cewa komai, kuma idonta a bude, amma shi tana gane shi, don yana ganin yadda ta ke rike hannunsa da nata mai lafiya. Hajiya ta yi-ta yi ya bar mata jinyar ya fuskanci ayyukan da ke gabansa amma ya ki, suna da yawon kamfen kananan hukumomi na Bauchi guda (20), amma ya daga fitar saboda lafiyar diyarsa wadda yake jin zai iya sadaukar da duk abin da ya mallaka in har za ta sake taka kasa da kafafunta.

Lokacin da kashin ya soma hadewa Ameena ta soma rigima saboda azaba. Wanka da canza sutura ke maida shi gida, sallah kuwa dama a cikin asibitin yake yinta. Har sai da karayar ta hade likitocin suka koma kan babbar matsalarta ta shanyewar barin jiki, sannan ne Ma’arouf ya soma dawowa hayyacinsa.

Sun fita (campaign) garuruwan Ganjuwa, Itas, Katagum, Misau, Toro, Ningi, Darazo, Jama’are, Warji, Dass, Tafawa Balewa cikin kwana bakwai. Inda duk tawagar Ma’arouf ta gifta masoya ne ke kwararowa ta inda shi kansa bai sani ba. Sai dai kuma rade-radi ya soma yawo, ai ba shi da aure, ta ya ya zai zama gwamna babu iyali?

Wannan rade-radi ya zo kunnen Hajiyar Ji-qas domin an ce ita magana tafiya ta ke da kafafunta.

Dawowarsu ke nan daga garin Jama’are ya zarto asibiti wajen su Hajiya. Yana tare da Amina har tsayin rabin awa. Kallo daya Hajiya ta yi masa ta karanto matsananciyar yunwa a tare da shi. Ta jawo sundukan abinci na alfarma da ke gefe ta zuba masa masah mai taushi da dadin gani a ido da baki tasa miyar ganye akai ta jawo tebir ta daura masa akai. A gefe lemon tuffah ne na kwali ta aje da kofi, 

“Kyale Ameena, sakko ka ci ka gama magana za mu yi”.

A duk sanda ya ga Hajiya cikin wannan yanayin maganar da za ta yi mai muhimmanci ce. Ya bi umarninta. Cikin dadin rai ya soma cin abincin don kuwa ya manta rabonsa da abinci mai dandanon gishiri cikin kwanaki biyun nan, sai (caffinated drinks) da (snacks) da yakan ci in ya samu dan lokaci.

Sosai ya ci masar, har da yi wa Hajiya godiya, lemon kwali guda haka ya shanye shi. Ya tattara hankalinsa ya mika wa Hajiya don ya fuskanci hakan ta ke so.

Ita ma nata hankalin ta bashi.

“Kana sane da cewa ka tsaya siyasa ba ka da iyali?”

Da sauri ya dago ya dubi Hajiya. Ita kuwa ta tsare shi da idon.

“Ba ka da iyali ta ya ya za ka shugabanci al’umma alhalin kai kanka ba ka da abin shugabanta?”

Ya bude baki zai yi magana ya kasa, to me zai ce? Ya manta da wannan shaf! Kuma a da bai dauke shi da muhimmanci ba tunda ya san yana da su, Allah ne ya yi hukuncinsa, yanzu ya tuna wannan (decree) ne mai zaman kansa a sharuddan shugabanci.

Hajiya ta gaji da shirunsa, “Ba ka ce komai ba”.

Da kyar ya hadiye miyau ya kalato sauti.

“To Hajiya ni me zan ce?”

“Me za ka ce? To gaya min ta ya ya za’a ba ka shugabancin?”

Ya dan kifta ido, don shi ma yanzu ya kwadaita da siyasar, don ita da ma haka ta ke, wuyarta ka dandanata sau daya. Yana kuma tuna wahalar da ya ke ta yi a kai shekaru biyu ke nan a ce ya bari don ba shi da aure? Auren wata wahala ne da shi? Ba kamar siya ake a kasuwa ba?

Hajiya shirunsa ya fara bata haushi, “Ka kyale ni ina ta magana, in ba ka yarda da abin da na ce ba ne ka tashi ka yi tafiyarka, zan tada sallah”.

Ya dan muskuta ya gyara zama.

“To Hajiya gani na yi abin ya yi kusa. Kwata-kwata yau kwanan Aisha arba’in da biyu da rasuwa, kawai kuma a ji na yi aure kamar dama jira nake ta kauce in yi aure?”

Hajiya ta girgiza kai.

“Wannan ne daidai lokacin da Manzo (S.A.W) ya umarce ka da ka yi auren. Ba don kana neman kai da Aisha ba, sai don cikar mutuncinka da kamala a wurin Ubangiji da idon al’umma”.

Ya zuki iska ya fesar, cikin kankanuwar murya kamar ba tashi ba.

“Na amince Hajiya ki yi duk abin da ya dace. Nawa zan bayar?”

Hajiya abin ya ba ta dariya, ta lura ya dauki auren kawai matsayin wani abu da za a sa kudi a sayo a kasuwa, a duk sanda ake so. Sai ta biye masa.

“Naira ishirin ya isa”.

Ya dube ta da sauri, don shi da zuciyarsa daya ya tambaye ta, sai kuma ta jefe shi da gatse.

Ta kalle shi cikin ido ita ma.

“Ka kalle ni mana tunda ka dauki auren abin siyarwa”.

“Ki yi hakuri Hajiya”.

“Ban yi fushi ba. Ka ba ni kwana uku in je Ji-qas in cigita cikin ‘ya’yan ‘yan uwa ko abokan arziki. Kada gaggawa ta sa mu yi aikin shaidan”.

Da wannan suka gama tattaunawar tasu ta ranar, ya sumbaci Amina wadda ta yi bacci ya tafi gida.

Da hajiya za ta tafi Ji-qas ta ke gayawa likitocin Amina za ta yi tafiya ta kwana uku, wa zai kula da Amina? Saboda ba ta so ta kirawo matan Baban Aisha don ba zumunci na jiki sosai ne tsakaninsu ba, haka ba ta son cewa Baba ya kawo Inna Luba duk da rayuwa ta koya mata hankali yanzu ta zama mutuniyar kirki, ga Babanta yana Abuja ba ta gaya masa lokacin da za ta yi tafiyar ba, don duk muhimmancin abin da ke gabansa haka zai ajiye shi ya ce shi zai zauna da Amina.

Dr. Umar Bolori ya ce, “Hajiya kada ki damu, akwai (nurses) dinmu da za su kula da ita, mu ma muna tsaye fi-amanallah. Insha Allahu”.

Da wannan Hajiya ta shirya sabon direbansa na Bauchi Akilu ya dauke ta zuwa Ji-kas, hankalinta a kwance don ta san ta baro Amina a kyakkyawan hannu.

Gundarin labarin AMINA da Ma’arouf yana cikin littafi na biyu. Wannan shimfida ce kawai. Ku kasance tareda Takorinku a littafi na biyu don jin me labarin Amina ya kunsa gabadaya. 

